
Útdráttur 

Í þessari rannsókn er fjallað um þá hluti sem bakpokinn geymir í bakpokaferðalögum, 

hvers vegna hlutirnir eru valdir og hvernig þeir nýtast. Unnið er úr eigindlegum 

viðtölum við fjóra fyrrum bakpokaferðalanga, ásamt spurningalista sem sendur var til 

núverandi bakpokaferðalanga. Einnig er stuðst við aðsendar myndir frá einstaklingum á 

bakpokaferðalögum. Auk þess er notast við rannsóknir og kenningar fræðimanna á 

hinum ýmsu sviðum rannsókninni til stuðnings.  

Bakpokinn sem ferðalangarnir bera í nokkra mánuði hefur áhrif á daglegt líf 

þeirra meðan á ferðinni stendur. Það myndast tilfinningaleg tengsl við bakpokann um 

leið og hann sér ferðalöngunum fyrir ýmsum nauðsynjum eins og klæðnaði og 

hreinlæti. Ég mun skoða hvaða nauðsynjar bakpokinn geymir og hvernig það hefur 

áhrif á líf bakpokaferðalanga. Það eru fjórir þættir sem helst ber að nefna er það 

hreinlæti, fatnaður, minjagripir og tæki.  

Niðurstöður rannsóknarinnar leiddu það í ljós að plássið í bakpokanum hefur 

áhrif á val þeirra hluta sem fara með í ferðalagið. Til dæmis fá aðeins mikilvægustu 

hreinlætisvörur að fylgja með ofan í bakpokann. Hreinlætið er hluti af daglegu lífi 

vesturlandabúa og þörfin á þrifnaði breytist lítið á bakpokaferðalögum. Fatnaðurinn 

segir hver einstaklingurinn er og veitir honum yl. Þá er notagildi og þægindi eru 

meginástæður fyrir fatavali bakpokaferðalangsins. Þegar keypt eru ný föt skiptir það 

hann máli að þau séu einkennandi fyrir staðinn og eru því um leið minjagripir. Það er 

mikilvægt fyrir bakpokaferðalanginn að koma heim með hluti sem minna á ferðir hans 

og athafnir. Að lokum er það mikilvægasti farangur nútíma bakpokaferðalangs er 

tækni, svo sem snjallsíminn sem fylgir honum hvert fótspor. Hún litar líf 

bakpokaferðalangsins, aðstoðar hann við leit að nýjum ævintýrum og er tenging hans 

heim. Bakpokinn hefur því ýmislegt að geyma þrátt fyrir að vera ekki stór. 

Inngangur 

Það er orðið æ algengara að íslensk ungmenni leggi land undir fót og haldi af stað í 

mikið ferðalag til framandi landa, einungis með einn bakpoka á bakinu. Ferðalagið, sem 

getur varað í nokkra mánuði, krefst mikils undirbúnings þar sem ferðalangurinn þarf að 

fjármagna ferðina, fara í bólusetningar, kaupa viðeigandi búnað og velja það sem taka 

á með í bakpokann. Margir halda af stað í bakpokaferðalag eftir að hafa náð 

einhverjum áfanga í lífinu, til dæmis við menntaskólalok. Ferðalagið verður því að 

einskonar manndómsvígslu (e. rites of passage) og millibilsástandi (e. liminality) sem á 

sér stað áður en haldið er af stað út í alvöru lífsins, nám er hafið í háskóla eða ferillinn 

byrjaður á atvinnumarkaði. Ferðaskrifstofan Kilroy sem hefur það að markmiði að 

hjálpa fólki að láta drauma sína rætast, orðar þetta nákvæmlega svona: 

 
Það jafnast ekkert á við að upplifa langt bakpokaferðalag eða heimsreisu. Þú 
þroskast, víkkar sjóndeildarhringinn, kynnist nýjum hliðum á sjálfum þér og hleður 
batteríin áður en þú kastar þér út í hversdagslíf fullorðinsáranna með öllu því 
stressi og þeim hraða sem þeim tilheyra (Kilroy, e.d.). 

 

Eins og Kilroy (e.d.) kemur inn á þá er þetta tímabil sem er markað af því að vera mitt á 

milli þess að vera unglingur og fullorðinn. Ungmenni virðast upplifa ríka þörf fyrir að 

gera eitthvað nýtt á þessu tímabili. Ég sjálf þekki allar þessar tilfinningar sem Kilroy 

lýsir þegar ég fór í bakpokaferðalag eftir að hafa útskrifast úr framhaldsskóla og áður 

en ég hóf nám í háskóla. Orð Kilroy ná að selja fólki hugmyndina um að fara í 

bakpokaferðalag með því að höfða til hugarfars ungmenna. Þau draga fullorðinsárin 

inn í lýsingu sína sem margir vilja forðast eins lengi og hægt er. Ég tek undir orð Kilroy 

því á slíku ferðalagi stígur maður út fyrir þægindarammann og sér lífið í nýju ljósi. 

Allt frá því að ég fór sjálf í bakpokaferðalag hef ég haft mikinn áhuga á 

ferðalögum og öllu sem þeim tengist. Það er fátt skemmtilegra en að geta tengt 

áhugamál sín við námið og það ætla ég að gera í þessari ritgerð. Í áfanganum Söfnun 

þjóðfræða gerði ég verkefni um það hvers vegna fólk fer í heimsreisu. Mér fannst 

áhugavert að skoða bakpokaferðalagið út frá sjónarhorni þjóðfræðinnar og vildi skrifa 

um viðfangsefnið í BA ritgerðinni minni. Úr varð að ég ákvað að athuga hvað býr í 

bakpoka bakpokaferðalangsins og varð þessi rannsókn mín að veruleika.  

Efnismenning nær yfir alla skapaða hluti sem til eru í heiminum. Þeir geta verið 

mismunandi að stærð og lögun og áferð þeirra getur verið ólík. Allt frá skeiðum upp til 

mótorhjóla eða bakpoka og snjallsíma svo eitthvað sé nefnt. Rannsóknir á 

efnismenningu snúa að sambandi fólks og hluta, skoða menninguna í hlutunum og 

hvernig þeir tilheyra, fylgja og jafnvel búa til menningu. Eitt af helstu markmiðum 

rannsakenda er að finna hversu mikilvægt þetta samband er fyrir hverja menningu 

fyrir sig (Woodward, 2007:14).  

Ferðalag (e. travel) er þegar fólk ferðast frá einum landfræðilegum stað til 

annars. Ferðalagið getur verið með ýmsu móti, svo sem fótgangandi, hjólandi, með bíl, 

lest, rútu eða flugvél. Hægt er að ferðast með og án farangurs, aðra leiðina eða fram 

og til baka (Merriam-Webster, e.d.). Hugmyndin um ferðalög sem frístundariðju má 

rekja aftur til ársins 1763 þegar lagt var af stað í The Grand Tour. Það var í kjölfar 

undirritunar Parísarsáttmálans sem átti að enda aldarlangan ófrið og ólgu í Evrópu. 

Eftir það óx sú hefð að ferðast sér til skemmtunar um meginland Evrópu og seinna upp 

og niður austurströnd Bandaríkjanna. Þegar verkalýðsstéttin fékk síðar tækifæri til að 

ferðast varð til hinn svonefndi túrismi. Í kjölfar þessa miklu ferðalaga hóf baptista 

prédikarinn Thomas Cook löggiltar skoðunarferðir í járnbrautalestum frá Leicester til 

Loughborough þann 5. júlí 1841 (Inglis, 2000:14). The Grand Tour og ferðir Cooks eru 

ekki svo ólíkar bakpokaferðalögum nútímans, þar sem einstaklingar nota 

almenningssamgöngur til að ferðast um heiminn oft í þeim tilgangi að finna sjálfan sig. 

Það að kynnast heiminum og njóta náttúrunnar hefur þekkst frá því um aldamótin 

1900 þegar borgararnir fóru úr stórborgunum í sveitina til þess að eiga frí. Sænsku 

mannfræðingarnir Jonas Frykman og Orvar Löfgren (1987:67) skrifuðu um nýju sýn 

borgarana á 19. öld á náttúrunni og hvernig hún fór að tengjast við frístundir þeirra. 

Með því að tengja náttúruna við frí aðgreindu borgararnir heimilið frá henni. Frykman 

og Löfgren (1987:67) sögðu sumarfrí geta þýtt margt fyrir fólk. Það var tími til að 

kynnast nýjum hliðum á sjálfum sér og finnast þau vera heil. Náttúran og sveitin var 

andstæðan við borgina sem var brothætt og fölsk en sveitin var tákn um frjálsræði, 

gleði og fjölskylduna. Hugmyndir borgara á 19. öld um ferðalög eru í samhljómi við það 

sem bakpokaferðalangar sækjast eftir í ferðalögum sínum í dag, þetta frjálsræði og 

gleðin sem því fylgir. 

Þegar farið er í ferðalög fylgir því alltaf einhver farangur. Áður fyrr pökkuðu 

ferðalangar ofan í koffortin sín en í dag er ferðast um með ferðtöskur sem auðvelt er 

að draga um eða jafnvel stóran bakpoka á bakinu. Ferðamálafræðingarnir Walsh og 

Tucker (2009:223) telja einstaklinga í bakpokaferðalögum reiða sig á ýmsa efnislega 

hluti til þess að hjálpa sér í gegnum ferðalög þeirra. Ég mun fjalla um slíka hluti í 

þessari ritgerð þar sem ræddar verða hreinlætisvörur í 3. kafla, fatnað í 4. kafla, 

minjagripi í 5. kafla og tækjabúnað í 6. kafla. Þessir tilteknu hlutir ásamt öðrum gefa 

upplifun ferðalangsins nýja vídd um leið og þeir gera hana samfeldari (Walsh og 

Tucker, 2009:224). Þeir hafa allir ákveðið gildi fyrir eigandann og þjóna ýmsum tilgangi. 

Ritgerðinni er skipt upp í sex kafla. Í fyrsta kaflanum er gerð grein fyrir 

framkvæmd rannsóknarinnar og aðferðafræðinni sem notuð var við vinnslu 

ritgerðarinnar. Þar eru viðmælendur kynntir til sögunnar og sagt stuttlega frá 

viðtölunum við þá. Annar kafli fjallar um bakpokann og hvernig hann einkennir 

ferðalanga sem fara í ferðalag af þessu tagi. Í þessum kafla er meðal annars fjallað um 

rannsókn ferðamálafræðingana Walsh og Tucker (2009:225) sem telja bakpokann hafa 

tvenns konar áhrif á þann sem ber hann. Annars vegar segir hann til um hver 

einstaklingurinn er og í öðru lagi hefur hann áhrif á líkamsstöðu og líkamsbeitingu 

ferðalangsins. Það má því segja að bakpokinn segi sögu ferðalangsins um leið og hann 

hefur bein og jafnvel líkamleg áhrif á hana. Kanadíski mannfræðingurinn Jean-

Sebastian Marcoux (2001:84) lýsir sambandi ferðalangsins og bakpoka hans vel þegar 

hann segir að tilfinningaleg tengsl myndast oft við hluti sem hafa ferðast með manni 

víða. Í þeim köflum sem fylgja í kjölfarið er kafað ofan í bakpokann og skoðaðir þeir 

helstu hlutir sem hann geymir. 

Þriðji kafli fjallar um snyrtivörur og hreinlæti sem virðist vera 

bakpokaferðalöngum mjög mikilvægt og ber innihald bakpokans þess merki. Helst ber 

að nefna sjampó, handklæði og sólarvörn sem bera merki um hreinlætisvitunda 

ferðalangana. Breski mannfræðingurinn Mary Douglas (1966:2), sem hefur rannsakað 

óhreinindi töluvert, bendir á að það sé í raun ekkert til sem kalla mætti algjör 

óhreinindi, heldur tilheyra þau ákveðnu flokkunarkerfi þar sem hlutir eru flokkaðir sem 

slíkir. Það er því í höndum sjáandans að ákveða hvað hann flokkar sem óhreinindi og 

hvað ekki. Óhreinindi eru í raun hlutir á röngum stað. Sagnfræðingurinn Virginia Smith 

tekur undir orð Douglas og segir enn frekar að við trúum því almennt að óhreinindi séu 

slæm og það sé gott að fjarlægja þau. Óhreinindi eru oft tengd lykt og segir Smith 

(2007:14) lyktina vera mikilvægan þátt í persónusköpun fólks sem gerir það að verkum 

að þrifnaður er okkur mikilvægur. Viðmælendum mínum þótti mjög mikilvægt að 

hugsa um hreinlæti sitt og um leið lykta vel. Það tengdist því meðal annars að fara í 

sturtu og þrífa fötin sín. Hreinlætisregla Douglas (1973:12) um fjarlægð frá líkamlegum 

uppruna á við um þrifnað viðmælenda. Þar segir að því hærra sem einstaklingur klifrar 

upp félagsstigan og því meira sem honum finnst hann vera fastur í viðjum samfélagsins, 

því erfiðara er fyrir hann að hafa stjórn á eigin líkama. Vestrænir hreinlætisstaðlar segja 

hversu mikilvægt það er að vera hreinn sem hefur því áhrif á bakpokaferðalanga frá 

hinum vestræna heimi. 

Í fjórða kafla er sjónum beint að því sem helst einkennir innihald bakpokans, en 

það eru bolir, stuttbuxur, peysur og annar fatnaður. Breski mannfræðingurinn Daniel 

Miller (2010:12) sem hefur meðal annars skoðað allt frá gallabuxum til Coca-Cola segir 

að okkur sé kennt að læra að meta hluti með því að hugsa um þá sem tákn sem standa 

fyrir það hver við erum. Þetta er það sem fötin gera, þau sýna hvernig manneskja það 

er sem klæðist þeim. Landi hans og kollegi, Sophie Woodward (2007:81), gerði 

rannsókn á fatavali kvenna þar sem komi í ljós að það sem skiptir þær máli er hvernig 

þær líta út og hvernig þeim líður í fötunum. Þægindi og notagildi spila stóran þátt í 

fatavali. Í rannsókn Marcoux (2001:73) um flutninga fólks á milli húsa, þá eru hlutir oft 

teknir með eingöngu vegna fyrr nefndra þátta en ekki vegna mikilvægi þeirra. Engu að 

síður geyma fötin einnig minningar. Rannsókn Woodward (2007:65) sýnir að það skilur 

eftir sig spor að vera í ákveðnum fötum á tilteknum tíma og því eru þau föt geymd. Föt 

viðmælenda minni báru oft minningar frá ferðalagi þeirra. En þægindi og notagildi var 

lykilatriði í vali þeirra á fatnaði.  

Fimmti kaflinn fjallar um minningar og minjagripi sem bætast við farangurinn á 

meðan ferðalaginu stendur. Ástralski listfræðingurinn David L. Hume (2013:2) kemst 

vel að orði þegar hann segir að kraftar minjagrips sé að draga upplifunina af staðnum 

inn í hversdagslíf þeirra sem eignast hlutinn. Sem segir sig í orðinu sjálfu, gripur sem 

hjálpar manni að muna eftir ákveðnum stað. Það skipti viðmælendur mína miklu máli 

að minjarpipur endurspegli ákveðinn stað og sýni hvar þau höfðu verið. 

Markaðsfræðingurinn Swanson (2004:373) segir enn frekar að minjagripur tákni 

ferðareynslu eigandans og er um leið áþreifanleg sönnun fyrir því hvar viðkomandi 

hefur verið. Safnafræðingurinn Pearce (1995:243) segir minjagripi sýna líf okkar, 

fyrrum ást, gleði eða sorg, og með því draga þeir fortíðina inn í nútímann. 

Sjötti og síðasti kaflinn fjallar um þá tækni sem einkennir bakpokaferðalög í sí 

auknu mæli. Mannfræðingurinn Camille C. O‘Reilly (2005:153) segir tækniþróunina 

hafa áhrif á ferðalög fólks og þar með bakpokaferðalangana. Tæknin er orðin 

sjálfsagður hluti af líferni heimsflakkara sem nota til dæmis netkaffihús til þess að njóta 

þæginda sem tæknin veitir. Félagsfræðingurinn Jennie G. Molz (2012:3) hefur skoðað 

þetta sérstaklega og fjallað til dæmis um að það sem kallað er flashpacking (nýyrði yfir 

að pakka stafrænum búnaði með í bakpokann) sé nú hluti af ferðalagi ferðalangana. 

Það er orðinn partur af lífi bakpokaferðalanga að tengjast internetinu, hafa samband 

heim, deila upplifun sinni og athuga hvað sé að gerast í umheiminum. Þess er jafnvel 

krafist af fjölskyldum og vinum að þeir hafi samband og séu tengdir. Bandaríski 

fjölmiðlafræðingurinn Marshall Macluhan (1964:90) segir tæknina vera framlengingu á 

líkama okkar og þar með allt svo nálægt um leið og það er fjarlægt. Fólk þarf stöðugt 

að vera tengt. Það birtist meðal annars í skrifum félagsfræðingsins Zygmunt Bauman 

(2003:59) sem segir að staðsetning fólks skiptir ekki máli þar sem vegalendir eru ekki til 

í hinum stafræna heimi. Þess ber merki í farangri bakpokaferðalanga sem pakka niður 

snjallsímum, hleðslutækjum og öllu meðfylgjandi. Að lokum eru dregndar saman helstu 

niðurstöður úr rannsókninni sem varpa ljósi á innihald bakpoka bakpokaferðalanga. 

Það er enn fremur ósk mín að niðurstöðurnar nýtist öðrum við ferðalög og rannsóknir í 

framtíðinni. 

1 Rannsóknir og aðferðir 

Rannsókn þessi byggir á munnlegum heimildum sem er persónulegur vitnisburður 

viðmælanda (Yow, 2005:3). Þær rannsóknir sem notast við slíkar heimildir teljast til 

eigindlegra rannsókna. Með eigindlegri rannsókn er átt við að breyturnar sem eru 

notaðar eru ekki eins einangraðar og vill stundum verða í megindlegri rannsókn, heldur 

eru þær allar skoðaðar í samhengi við það sem athugað er. Almennt er notast við viðtöl 

í eigindlegum rannsóknum þar sem fæst meiri dýpt með færri viðföngum og 

viðmælandanum gefst meira svigrúm til að tala um það sem hún eða hann vill segja frá, 

en þó innan marka viðfangsefnisins (Yow, 2005:5). Á meðan snúast megindlegar 

rannsóknir um fjölda og meðaltöl. Í ritgerð þessari tók ég hálfstöðluð viðtöl og gaf 

viðmælendum færi á að segja frá eins og þeir vildu en samt var reynt að halda þeim 

innan viðfangsins. Rannsakandi sem notast við eigindlegar rannsóknir lærir með 

þessum hætti um líf fólks með því að spyrja það hvernig það upplifir hlutina (Yow, 

2005:7). Ásamt því að notast við eigindleg viðtöl bað ég um myndir frá viðmælendum 

mínum af sér með bakpokann sinn. 

Viðtölin voru tekin frá október 2014 til janúar 2015 til þess að þau væru tilbúin 

áður en greining hæfist. Með mínu leyfi fengu viðmælendur mínir að velja stað fyrir 

viðtalið, þar sem þeim liði sem best á. Pink (2009:86) talar um kosti þess að vera á 

heimili viðmælenda í bók sinni Doing Sensory Ethnography. Viðmælandinn er þá í því 

umhverfi sem hann þekkir og þá líður honum vel og finnur til öryggis. Í öllum 

viðtölunum, nema einu, vorum við inn á heimili viðkomandi. Það var mjög þægilegt og 

afslappað þar sem viðmælandinn gat komið sér vel fyrir og látið eins og hann væri 

heima hjá sér, sem hann vissulega var. Í eina skiptið sem viðmælandinn var ekki á sínu 

heimili, fékk hann að velja stað fyrir viðtalið og það virtist ekki hafa nein áhrif á líðan 

hans.  

Ég tók upp öll viðtölin á farsímann minn sem var hentugt þar sem gæðin eru góð 

og taldi að það gæti orðið minni truflun af honum en venjulegu upptökutæki. Fólk gæti 

farið að óttast upptökutækið en farsími er eitthvað sem flestallir þekkja nú til dags og 

taka eflaust ekki eftir honum. Ég byrjaði á því að segja viðmælendum mínum frá 

upptökunni og bað þá um að vera óhræddir, þar sem hún væri aðeins ætluð mér. Þetta 

væri aðeins gert í rannsóknarskyni og öllum gögnum yrði eytt að ritgerð lokinni. Að 

viðtölum loknum skrifaði ég þau upp og marglas yfir til þess að skilja betur og tengja á 

milli. 

Af afloknum viðtölum ákvað ég að senda út eigindlega spurningalista á nokkra 

einstaklinga sem voru staddir á bakpokaferðalagi. Spurningarnar voru valdar út frá 

niðurstöðum viðtala en voru opnar svo hægt væri að fá sem mest út úr þeim. Einnig 

bað ég svarendur um að senda mér mynd af bakpokanum sínum með innihaldi hans. 

En breski mannfræðingurinn Sarah Pink (2006:93) telur að myndir af ákveðnu 

viðfangsefni geti bæði vakið upp minningar og þekkingu, ásamt því að rannsakandinn 

getur borið myndirnar saman við svör svarenda. Ég valdi einstaklinga sem staddir voru 

á bakpokaferðalagi til þess að svara spurningalistunum sem sjá má í viðauka 1. Þeir 

áttu því auðvelt með að taka mynd af því sem var í bakpokanum, sem ég var einna 

helst að leita eftir hjá þeim. 

 

1.1 Viðmælendur 

Val á viðmælendum getur verið varasamt þar sem margir þættir spila inn í og ýmislegt 

getur komið á óvart. Vegna þessa valdi ég sjálf fyrsta viðmælanda minn sem var 

vinkona mín, en ég vissi að hún ætti auðvelt með að tala og tjá sig. Með því að þekkja 

viðkomandi gat ég sjálf losað um stress og átti auðveldara með að leiða viðtalið í þá átt 

sem ég vildi. Það var svo raunin því viðtalið heppnaðist vel og varð nokkurs konar 

viðmið fyrir næstu viðtöl. Til að fá fleiri viðmælendur setti ég auglýsingu á Facebook 

sem leiddi til nokkurra svara og ábendinga en alls þrír einstaklingar svöruðu sem ég 

þekkti mismikið, allt frá því að vita ekkert um manneskjuna og til þess að hafa heilsað 

henni úti á götu.  

Viðmælendur mínir fjórir voru á aldrinum 23 til 28 ára, alls þrjár konur og einn 

karlmaður. Þeir áttu það allir sameiginlegt að hafa farið í ferðalag um ókunn lönd í 

nokkra mánuði með stóran bakpoka á bakinu sem var nánast heimili þeirra í þessa 

mánuði. Það var síðan mitt að reyna að finna út hvað þessi stóri bakpoki hafði að 

geyma og greina ákveðin þemu út frá því. 

Sigurbjörg Sandra Olgeirsdóttir 

Fyrsti viðmælandinn var Sigurbjörg Sandra Olgeirsdóttir, kölluð Sandra. Hún er 28 ára 

hárgreiðslumeistari sem rekur sína eigin hárgreiðslustofu og býr í miðbæ Reykjavíkur. 

Ég heimsótti Söndru á heimili hennar rétt fyrir kvöldmat þann 16. október 2014. Hún 

var nýkomin heim eftir langan vinnudag og var því þreytuleg að sjá, en samt svo 

afslöppuð og tilbúin í viðtalið. Sandra var með hárið í tagli, klædd í gallaskyrtu og -

buxur, rauðan bol og skó með fylltum hæl. 

Viðtalið gekk vonum framar. Sandra átti auðvelt með að segja frá og spjölluðum 

við um viðfangsefnið í um 30 mínútur. Þar sem ég sjálf hef farið í bakpokaferðalag kom 

mér fátt á óvart í viðtalinu en þó var eitt sem skar sig úr og var það notkun snjalltækja. 

Ég hafði ekki leitt hugann að því hve fólk var háð snjalltækjum sínum og hversu mikið 

samfélagið hefur breyst. Ég fór sjálf í mitt ferðalag fyrir tíma snjalltækjanna og var 

himinlifandi að vera laus við farsímann minn í þrjá mánuði. Þarna kom nýr þáttur inn í 

viðtalið sem ég fyrifram bjóst ekki við. Út frá þessu viðtali vann ég síðan upp úr því 

hverju ég vildi ná fram með viðtölunum. Sandra ferðaðist ásamt vinkonu sinni í fjóra 

mánuði um suðaustur Asíu, Kína og Suður-Ameríku, með viðkomu í Jórdaníu og 

Bandaríkjunum. 

 

    Mynd 1. Sandra með bakpokann sinn á lestarstöð í Tælandi. Aðsend mynd. 

Hildigunnur Finnbogadóttir 

Annar viðmælandi minn var Hildigunnur Finnbogadóttir. Hún er 27 ára, úr 

Grafarvoginum og vinnur sem flugfreyja hjá flugfélaginu Wow Air. Ég og viðmælandi 

minn hittumst á kaffihúsinu í Eymundsson á Skólavörðustígnum þann 3. nóvember 

2014. En ég hafði aldrei hitt Hildigunni áður og aðeins séð hana á mynd á Facebook svo 

ég rýndi augunum um Eymundsson þegar inn var komið og reyndi að finna stelpuna á 

myndinni. Rétt á eftir mér kemur inn glaðleg stelpa með mikið hrokkið hár. Við 

mætumst, bendum hvor á aðra og ég segi: „Ert þú Hildigunnur?“ ég hafði hitt á réttu 

manneskjuna. Hildigunnur var nýkomin af æfingu í Kramhúsinu og var því klædd í 

íþróttaföt og með blautt hár, eins og hún hafi verið nýkomin úr sturtu. Hún keypti sér 

drykk og við völdum okkur borð. Ég sá strax á henni að hún væri mjög opin svo ég hafði 

litlar áhyggjur af því hvernig þetta viðtal ætti eftir að fara. 

Viðtalið gekk vel og Hildigunnur átti mjög auðvelt með að segja frá. Hún hafði 

ferðast mikið um, til að mynda farið í þrjú bakpokaferðalög og var á leiðinni í annað 

eftir áramót. Vegna þessa ákváðum við að einblína á eitt ferðalag svo viðtalið færi ekki 

út um víðan völl. Í apríl sama ár hafði hún komið heim úr sjö mánaða ferðalagi um Mið- 

og Suður-Ameríku, það var því tilvalið að taka það fyrir. Viðtalið varði í tæpar 75 

mínútur og gat eflaust orðið lengra. Hildigunnur hafði mjög gaman að því að segja frá 

og varð ég hugfangin að því að hlusta á hana, hluti af viðtalinu kom því viðfangsefni 

rannsóknarinnar ekki við. Það kom þó ekki að sök því viðtalið var mjög gott. 

 

            Mynd 2. Hildigunnur bíður eftir rútu í Mexíkó, með bakpokann. Aðsend mynd. 

Sjöfn Ólafsdóttir 

Þriðji viðmælandi minn var Sjöfn Ólafsdóttir, 23 ára stúlka frá Dalvík, sem býr nú á 

Stúdentagörðunum við Eggertsgötu. Sjöfn stundar nám í félagsráðgjöf við Háskóla 

Íslands. Ég komst í samband við Sjöfn í gegnum Facebook, og var sambandi okkar 

þannig háttað að við vissum hvor af annarri en þekktumst ekki persónulega. Ég hitti 

Sjöfn heima hjá henni, þriðjudagskvöldið 18. nóvember 2014. Hún var klædd í svartar 

íþróttabuxur, gráan bol og var með slegið ljóst sítt hár. Sjöfn virtist örlítið stressuð, eins 

og hún vissi ekki alveg út í hvað hún væri að fara. Ég byrjaði á því að spjalla aðeins við 

viðmælanda minn áður en eiginlegt viðtal hófst, aðeins til þess að róa taugarnar og lét 

ég Sjöfn vita að það væri ekkert rétt eða rangt svar.  

Viðtalið gekk ágætlega. Það var 45 mínútna langt og stundum þurfti örlítið að 

toga upplýsingarnar upp úr henni sem gæti mögulega hafa haft einhver áhrif. Upplifun 

Sjafnar á ferðalaginu var öðruvísi en fyrri viðmælenda minna. Sjöfn var greinilega ekki 

alveg jafn ævintýragjörn og þær, sem endurspeglaðist örlítið í svörum hennar. Hún fór í 

Suður-Ameríkureisu í ársbyrjun 2012 ásamt þremur öðrum vinum sínum í tvo mánuði 

sem var alveg nóg að hennar mati. 

 

Mynd 3. Sjöfn (til vinstri) ásamt vinkonu sinni að koma út af 
farfuglaheimili í Brasilíu. Aðsend mynd. 

Hjalti Enok Pálsson 

Fjórði og síðasti viðmælandinn var Hjalti Enok Pálsson, 24 ára Vestmannaeyingur, 

búsettur í vesturbæ Reykjavíkur. Hjalti stundar nám í kennslufræðum við Háskóla 

Íslands. Upphaflega átti Hjalti ekki að vera síðasti viðmælandinn heldur annar strákur 

sem ég þekkti ekki en sá var á leið út í bakpokaferðalag. Það varð hins vegar ekkert úr 

því svo á síðustu stundu var haft samband við Hjalta, en ég hafði vitneskju um að hann 

hefði farið í slíkt ferðalag í ársbyrjun 2014 með félaga sínum. Ákveðið var að hittast 

þriðjudagskvöldið 13. janúar 2015, í notalegri íbúð Hjalta í Vesturbænum. Það má segja 

Hjalti og ég geti talist kunningjar þar sem við bæði komum frá Vestmannaeyjum, og þar 

þekkjast jú gott sem allir. Hjalti varð fyrir valinu kannski örlítið vegna persónuleika 

hans, hann er hress og á auðvelt með að tala, en ekki síður fyrir það að um strák var að 

ræða og gagnlegt var að hafa að minnsta kosti einn karlkyns viðmælanda. Broshýr 

snöggklipptur drengur tekur á móti mér í dyrunum og býður mér inn. Hann var 

klæddur í gallabuxur og hvíta röndótta peysu. Viðmælandi og ég komum okkur vel fyrir 

í tveimur hægindastólum sem voru hlið við hlið inni í stofu  

Viðtalið gekk vel fyrir sig og tók það um 30 mínútur. Hjalti átti auðvelt með að 

segja frá eins og við mátti búast fyrir upptökuna. Svör hans voru stutt og hnitmiðuð og 

fór hann ekki mikið út fyrir efnið sem var mjög þægilegt. Allar upplýsingar komu fram 

svo allt var eins og það átti að vera. Eftir að slökkt var á upptökunni varð umræðuefnið 

ferðalög en fljótlega komumst við að því að við höfðum farið í nánast sömu ferðir, á 

sama tíma, nema ég sjö árum áður. 

Mynd 4. Hjalti (til hægri) ásamt Pétri félaga sínum með svokallaðan 
dagpoka á bakinu í Tælandi. Aðsend mynd. 

 

1.2 Annmarkar á rannsókninni 

Eins og flest allt þá hafði þessi rannsókn sína kosti og galla. Úrtakið var ekki stórt og því 

erfitt að alhæfa útkomuna yfir á alla bakpokaferðalanga, þrátt fyrir að svör 

viðmælenda minna hafi ekki verið ýkja ólík. Það er ekki markmið eigindlegra rannsókna 

að alhæfa heldur að fá betri sýn í líf einstaklingsins. Tölulegar upplýsingar megindlegra 

rannsókna geta hins vegar endurspeglað þýði. Það sama átti við um þá sem svöruðu 

spurningalistanum þá er það úrtak ekki heldur nógu lýsandi fyrir þá sem fara í 

bakpokaferðalag þar sem svarendurnir voru ekki valdir með slembiúrtaki úr þýði heldur 

voru þeir valdir eftir eigin hentisemi. En svörin og myndirnar, bæði úr 

spurningalistunum og viðtölunum, eru fyrst og fremst heimild um hvernig þessir 

viðmælendur gerðu þetta og gæti gefið mynd af því hverju bakpokaferðalangar pakka 

ofan í tösku þegar haldið er af stað út í heim. 

Það getur líka haft áhrif hvernig viðmælendurnir eru fyrir kallaðir. Ef til vill voru 

þeir illa upplagðir á þessum tíma og því gæti það haft áhrif á svör þeirra eins og Yow 

(2005:45) bendir á í bók sinni. Einnig var frekar langt um liðið síðan flestir viðmælenda 

minna fóru í sitt bakpokaferðalag og þeir mundu þar af leiðandi kannski ekki allt sem 

þeir höfðu tekið með sér. Það sást einna best í fyrsta viðtalinu sem ég tók þar sem 

Sandra var sífellt að muna eftir einum og einum hlut í gegnum viðtalið, enda var lengsti 

tími liðinn frá hennar ferðalagi. Minni fólks er líka misjafnt og sumir eiga erfiðara með 

að muna heldur en aðrir. Jonas Frykman og Orvar Löfgren (1987:34) fjalla um 

fortíðarþrá borgara í tengslum við minningar þeirra. Það er ekki víst að minnið sé 

sannleikanum háð þar sem við veljum hvað við munum, bæði meðvitað og ómeðvitað. 

Til dæmis þurfti ég að draga sum svör upp úr Sjöfn. Svörin leyndust þarna, en hún 

þurfti örlítið meiri tíma til þess að muna það. Það sem þú tekur með þér í bakpokann er 

heldur ekki endilega það sem þú leggur mest á minnið af allri þeirri upplifun sem þú 

lendir í þegar þú ferð í bakpokaferðalag. Ég held samt að svör viðmælenda minna hafi á 

heildina litið verið nokkuð góð og náð að draga fram þá mynd af bakpokanum sem ég 

sóttist eftir. 

2 Bakpokinn 

Þegar einstaklingar ákveða að fara í nokkra mánaða ferðalag um heiminn eru margir 

efnislegir hlutir sem aðstoða þá á ferðum sínum. Einn mikilvægasti hluturinn er 

bakpokinn en hann er notaður til að skilgreina ferðalanga sem fara í slíkt ferðalag. 

Ferðamálafræðingarnir Walsh og Tucker (2009:229) telja að hugtakið 

bakpokaferðalangur hafi komið fram í kringum 1980, þegar brugðist var við fjölgun 

ákveðinnar tegundar ferðalanga. Þeir áttu það sameiginlegt að bera stóran poka á 

bakinu sem þeir voru síðar skilgreindir út frá. 

Upphaflega voru bakpokarnir búnir til úr segldúkum með leðurólum og 

málmumgjörðum. Í dag eru flestir pokarnir gerðir úr manngerðum efnum, eins og til 

dæmis tefloni, næloni og plasti. Bakpokarnir hafa þróast frá þægilega formi sínu yfir í 

notendavænni gerð með nútímalegri hönnun. Í stað hefðbundinna efna liggur framtíð 

bakpokans í sterkum, léttum og endingargóðum iðnaðarefnum eins og skotheldu 

næloni (Walsh og Tucker, 2009: 230). Það er vissulega mikilvægt að bakpokinn sé 

gerður úr sterkum efnum þar sem hann getur þurft að þola margt á ferðalagi sínu, en 

um leið þarf hann að vera léttur og þægilegur að bera. 

Walsh og Tucker (2009:225) telja hlutverk bakpokans vera tvíþætt. Í fyrsta lagi 

ber bakpokinn kennsl á ferðalanginn, segir hver ber hann og á hvers konar ferðalagi 

einstaklingurinn er. Í öðru lagi telja þeir að bakpokinn hafi áhrif á líkamsstöðu 

ferðalangsins. Bakpokinn sem hann ber verður þungamiðja hreyfigetu hans og hefur 

þannig áhrif á líkamlega hreyfingu hans. Viðmælendur mínir töluðu um áhrif 

bakpokans á hreyfigetu þeirra. Hildigunnur segir hér frá hversu mikilvægt er að hafa 

góðan bakpoka svo hreyfing verði auðveldari:  

 
Þú ert ekki með einhverja ferðatösku, þetta er á bakinu sem er líka crucial að vera 
með góðan bakpoka, setja hann á mjaðmabeinið, strekkja skiluru…Yfirleitt þegar 
maður hoppaði út úr strætó þurftum við að labba einhvern spotta. Þá þurfti 
maður að vera með léttan bakpoka. Ég var farin að hengja peysuna framan á mig. 
Ég var bara að taka daypackinn og setja hann framan á mig til þess að hafa 
jafnvægi (KÖB 7, 2014). 

 

Bakpokinn hefur mikil áhrif á líkamlega stöðu þess sem ber hann. Líkt og Hildigunnur 

segir þá þarf að hugsa um stöðu baksins og að jafnvægispunkturinn breytist. Því þarf 

að huga að mörgum þáttum til þess að líkaminn beri þyngslin rétt svo auðveldara sé að 

bera hann lengri vegalengdir, eins og úr rútuferðum. Orð Walsh og Tucker (2009:225) 

eiga því við þar sem bakpokinn mótar einstaklinginn sem ber hann, er tákn um 

ferðalagið sem hann er á og er um leið þungamiðja hreyfigetu hans. 

Breski fornleifafræðingurinn Paul Graves-Brown (2000:4) segir menningu hvorki 

vera huglægt fyrirbæri eða standa eina og sér. Hann segir menningu vera sambandið 

sem verður til á milli einstaklings og hlutar. Það virðist myndast tengsl á milli eigandans 

og bakpokans sem má lýsa sem eins konar ástarhaturssambandi líkt og Hildigunnur 

kemur hér inn á: „Ég elska hann [bakpokann] en hata hann samt… Hann fær að dúsa 

aðeins inni í skáp og svo bara komdu aftur til mín [hlær]“ (KÖB 7 2014). Líkt og 

kanadíski mannfræðingurinn Jean-Sébastien Marcoux (2001:84) segir þá fá sumir hlutir 

einfaldlega tilfinningalegt gildi vegna þess að þeir hafa verið dregnir með út um allt. 

Þeir fá gildi vegna þess að þeir hafa lifað af með manni í gegnum eitthvað og þá er eins 

og hlutirnir geti sannað upplifun manns. Bakpokinn hefur farið með 

bakpokaferðalangnum út um allt og tengist því upplifun einstaklingsins á ferðinni. Eins 

og sjá má á mynd 5 af mínum eigin bakpoka þá ber hann merki staðanna sem ég sótti 

heim og minnir mig því stöðugt á ferðina. Í viðtölunum kom fram að það myndast góð 

tengsl við bakpokann en eftir langt ferðalag er hægt að fá nóg af honum í smá tíma. 

Sjöfn lýsir sínum tengslum við bakpokann eftir ferðlagið svona:  

 
Æi bara endalaust að lifa einhvern veginn í ferðatösku, eða bakpoka. Það getur 
alveg verið þreytandi þótt það sé alveg gaman… Það var mjög þægilegt þegar við 
komum til Panama þegar við gátum keypt ferðatösku og raðað bara í hana og 
rúllað henni svo áfram í staðinn fyrir að bera þennan þunga bakpoka [hlær] (KÖB 
8, 2014). 

 

Tengslin eru sérstök og á einhvern hátt ólýsanleg. Það er þetta samband sem er svo 

erfitt að skilja fyrr en einstaklingur hefur upplifað það sjálfur. Bakpokinn er ekki aðeins 

hlutur með notagildi, hann verður líkt og ferðafélagi sem hefur upplifað ýmislegt með 

ferðalangnum. Hann sér honum fyrir afþreyingu, gefur honum að borða, færir honum 

hrein föt og segir honum sögur að heiman. Bakpokaferðalangurinn væri týndur án 

hans. En um leið og honum þykir vænt um bakpokann þá er sambandið stirt þegar 

heim er komið. Sjöfn fékk bakpokann sem hún var með að láni. Þrátt fyrir að vera orðin 

leið á honum þá sagði hún að það hefði verið gaman að eiga hann þar sem bakpokinn 

væri góð minning úr ferðalaginu. Bakpokinn segir sögu ferðalangsins, hvað hann hefur 

gert, hvar hann hefur verið og jafnvel hvar hann er staddur núna. Bakpokinn hefur farið 

með í mikið ferðalag og hann ber með sér tilfinningar, bæði gleði og sorg. Það er 

kannski þess vegna sem þetta órjúfanlega samband myndast þarna á milli. 

 

Mynd 5. Bakpoki höfundar eftir að hann kom heim. 

 

Hvernig á svo að raða ofan í bakpokann þegar haldið er af stað í nokkurra 

mánaða ferðalag? Hvað á eiginlega að taka með sér og hvað ekki? Þetta eru allt 

spurningar sem hver og einn þarf að hugsa vandlega um áður en haldið er af stað og 

meðal viðmælenda minna var það notagildið sem hafði mest áhrif á val þeirra. Það er 

margt sem spilar inn í ákvörðunartökuna eins og til dæmis stærð bakpokans, þyngd 

hlutanna og svo framvegis. Ferðaskrifstofan Kilroy reynir að hjálpa 

bakpokaferðalöngum með eftirfarandi orðum: 

 
„Less is more“ er algengt spakmæli. Það á vel við þegar troða þarf í bakpoka og 
ákveða hvað skal taka með í ferðina. Pakkaðu niður öllu sem þú telur þig hafa not 
fyrir. Taktu svo 2/3 hluta af því sem þú pakkaðir upp úr töskunni aftur og þá ertu 
tilbúinn! (Kilroy, e.d.). 

Langt ferðalag er fyrir höndum en um leið þarf að huga að þyngslunum á bakinu. 

Óþarfa hlutir eru því ekki velkomnir í bakpokann, sem eru þó oft stór hluti af 

farangrinum líkt og Kilroy segir. Það er ekki gott að taka of mikið með sér sem gæti 

komið að notum. Þegar Sjöfn segir frá því hvernig hún pakkaði í bakpokann og ákvað 

hvað skylda taka með lagði hún áherslu á mikilvægi skipulags og að hlutirnir tækju sem 

minnst pláss: 

 
Maður þarf alveg svona að hugsa þetta vel áður en þú pakkar niður og skipuleggja 
sig. Maður getur ekkert tekið stóran hárspreybrúsa með sér þegar þú getur tekið 
minni umbúðir. Eða allavega mundi ég ekki gera það. Það er pínu heimskulegt 
þegar þú getur tekið minni umbúðir. Það er líka þungt að bera þetta. Manni langar 
ekkert að vera bera einhvern óþarfa sem þú þarft kannski ekkert að vera með 
(KÖB 8, 2014). 

 

Hinir viðmælendurnir voru sammála um mikilvægi þess að bera ekki of þungan 

bakpoka. Sandra segir frá því hvernig hún ákvað hvað hún tæki með sér: 

 
Bara ímyndaði hvernig manni myndi líða vel í einhverjum ákveðnum aðstæðum, 
hvað við vorum að fara gera á hvaða tímapunkti. Svo var alltaf hægt að segja að ef 
það vantar eitthvað þá gátum við frekar keypt það heldur en að burðast með það 
drasl sem við munum ekki nota helminginn af tímanum (KÖB 6, 2014). 

 

Það er mikil hugsun á bak við það hvað sett er ofan í bakpokann og viðmælendur mínir 

lögðu áherslu á að pakka ekki einhverju sem þau höfðu ekki not fyrir á einhverjum 

tímapunkti. Hildigunnur sagði að hugsun hennar þegar hún fór að pakka vera: „En ég 

ætla samt að „keep it to the minimum“ og kaupa mér bara eitthvað“ (KÖB 7, 2014). Að 

taka ekki of mikið með sér og kaupa frekar eitthvað ef það vantar virtist vera viðhorf 

viðmælenda minna. Hugarfar þeirra var á þann veg að þetta myndi reddast ef eitthvað 

vantaði. 

Að mörgu þarf að hyggja þegar kemur að því að pakka niður í bakpoka fyrir 

nokkurra mánaða ferðalag. Bakpokinn verður á þessum tíma eins konar heimili 

ferðalangsins sem hann þarf að bera á herðum sér. Léttir og fáir hlutir virðast vera það 

sem taka skal með og frekar bæta í á leiðinni ef eitthvað vantar.  

3 Hreinlæti og snyrtivörur 

Hreinlæti leikur stórt hlutverk í lífi Vesturlandabúa. Hvert sem við förum erum við 

minnt á að vera hreinleg. Í sundlaugum hanga leiðbeinandi skilti og víða erum við 

áminnt að þrífa vel hendurnar á okkur, svo einhver dæmi séu nefnd. Breski 

mannfræðingurinn Mary Douglas (1966:2) segir óhreinindi aðeins til í augum 

sjáandans. Þau eru aðeins til í huga þess sem horfir á það sem honum finnst vera 

óhreint. Douglas (1966:35) telur óhreinindi ekki geta staðið ein og sér og því er þau 

hluti af flokkunarkerfi. Manneskjan flokkar hvað er skítugt og hvað er hreint. Breski 

sagnfræðingurinn Virginia Smith (2007:8) tekur undir orð Douglas um óhreinindin og 

segir jafnframt að sem lífverur hugsum við mikið um að komast lífs af og því greinum 

við óhreinindi. Smith (2007:8) segir að við trúum því að þau séu slæm og það að 

fjarlægja þau sé alltaf gott.  

Hér mun vera fjallað um mikilvægi hreinlætis á ferðalögum, þar sem aðgengi að 

sturtum er til dæmis ekki jafn gott og viðmælendurnir eiga að venjast. Nauðsynlegt 

telst að hafa hreinlætis- og snyrtivörur sem taka um leið sinn toll af plássi. Því reyndu 

viðmælendur mínir að hafa eins lítið magn af snyrtivörum og þau komust upp með því 

líkt og fram kom í 2. kafla þá skiptir plássið miklu máli. Það helsta sem þau tóku með 

var sjampó, hárnæring, hárbursti, sólarvörn, rakakrem, tannbursti og tannkrem eins og 

sjá má á mynd 6 og 7. Einnig tóku stelpurnar með sér meik, púður, maskara eða 

augnblýant, því eins og Sjöfn hafði orð á: „Maður er ekkert að fara mála sig í þessum 

ferðum“ (KÖB 8, 2014). En allskyns vörur sem hjálpa við hreinlæti eru þó teknar með. 

Handklæði var einnig meðferðis enda er það mikilvægur þáttur í því að halda sér 

hreinum. Öll nema Sjöfn tóku með sér handklæði úr örtrefjum, svokallað vaskaskinn, 

sem Sandra lýsir á eftirfarandi hátt: 

 
Það er alveg mjög lítið. Þetta er kallað fílaskinn af því að maður þurrkar sér með 
þessu og setur í lítinn vasa og þá er þetta bara eiginlega þurrt og maður getur 
notað þetta aftur og aftur (KÖB 6, 2014). 

 

Þau höfðu þó misjafnar sögur að segja af handklæðinu. Sandra og Hildigunnur notuðu 

sitt mikið og fannst það vera lykilatriði, en það voru ekki allir á sama máli. Hjalti var 

einnig með slíkt handklæði sem hann lýsir á eftirfarandi hátt: 

Eitthvað rándýrt ferðahandklæði sem ég notaði einu sinni. Æi þetta er svona fiber 
sem að þornar, sem maður þurrkar bílinn sinn í rauninni með og þornaði á engri 
stundu. En alveg grútleiðinlegt að þurrka sig með því [hlær] (KÖB 1, 2015). 

 

Handklæðið virðist því falla misvel í kramið. Ég fjárfesti í slíku handklæði fyrir 

ferðalagið mitt og hef sömu sögu og Hjalti að segja. Ég notaði handklæðið tvisvar og 

það fékk svo að dúsa ofan í tösku þar sem nýtt handklæði hafði tekið við hlutverki 

þess. Venjulegt handklæði er hins vegar lengur að þorna en örtefjahandklæði sem 

getur þýtt raka þegar á að nota það næst eins og Sjöfn komst að: 

 
Af því að maður fór kannski í sturtu og hengdi það [handklæðið] upp og ætlaði að 
fara aftur daginn eftir og þá var það enn rakt og vond lykt af því þannig að manni 
langaði ekkert að nota það aftur. En ég notaði sama handklæðið alla ferðina. 
Þvoði það, fór stundum í svona þvottahús og þvoði þar. Þá var strax betri lykt 
[hlær] (KÖB 2014, 8). 

 

Rakinn í loftinu í hlýrri löndum veldur því að blautir hlutir eru lengur að þorna, sem er 

mikill ókostur við venjulegt handklæði. Að komast í þvottahúsið var mikilvægt fyrir 

Sjöfn til þess að viðhalda þeim hreinlætisstöðlum sem hún var vön. Smith (2007:14) 

segir lykt mikilvægan þátt í persónusköpun fólks og því þarf að huga að hreinlæti þar 

sem líkaminn framleiðir sína eigin lykt sem getur talist óviðeigandi. Því er þrifnaður á 

líkama okkar og fatnaði mikilvægur til þess að við lyktum betur. 

 

 
Mynd 6. Aðsend mynd af hreinlætis- og snyrtivörum 
kvenmanns sem er á bakpokaferðalagi. 

 
Mynd 7. Aðsend mynd af hreinlætis- og snyrtivörum 
karlmanns sem er á bakpokaferðalagi. 

 



  

25 

Þrifnaður er viðmælendum ofarlega í huga. Eins og sænsku mannfræðingarnir 

Frykman og Löfgren (1987:165) benda á er fólk talið óhreint vegna þess að hegðun 

þeirra er einhvern veginn í átökum við það sem meirihlutinn lítur á sem hið rétta. Til að 

koma í veg fyrir óhreinindi og til að uppfylla samfélagslega staðla þarf ferðalangurinn 

að þrífa sig og fötin sín. Í vestrænu samfélagi fer fólk í bað og setur föt í þvottavélar til 

að koma í veg fyrir óþrifnað. Á löngu ferðalagi eins og viðmælendur mínir lögðu upp í 

er hins vegar ekki alltaf í boði að setja í þvottavél, því þarf stundum að þvo fötin í 

höndunum. Fötin verða ekki jafn hrein og við erum vön að fá úr þvottavél og voru þeir 

því oft í hálfskítugum fötum að eigin sögn. En nánar verður fjallað um fötin í næsta 

kafla. Hjalti kallaði handþvottinn rússneskan þvott þar sem fötin voru þvegin eftir bestu 

getu. Sjöfn tók með sér þvottaefni til að þrífa fötin sín í sturtunni: 

 
Svo tók ég líka þvottaduft, ég gleymdi að segja það. Sem ég hafði náttúrlega 
ekkert þurft að gera, hafði bara getað keypt það úti. Ég setti það í svona lítinn, af 
því að við vorum svo oft að þvo í sturtunni (KÖB 8, 2014). 

 

Eftir handþvottinn voru fötin hengd út til þerris. Viðmælendum mínum þótti mikilvægt 

að vera hrein og því er þvotturinn lykilatriði. Hreinlæti er stórmál í vestrænu samfélagi 

þar sem einstaklingum er ætlað að vera hreinum. Því hærra sem einstaklingur klifrar 

upp félagsstigann og því meira sem honum finnst hann vera fastur í viðjum 

samfélagsins, því erfiðara er fyrir hann að hafa stjórn á sínum eigin líkama. Þetta er 

það sem Mary Douglas (1973:12) kallar hreinlætisregluna (e. purity rule), reglan um 

fjarlægð frá líkamlegum uppruna. Í vestrænu samfélagi er talið mikilvægt að þrífa sig 

reglulega og því verður erfitt að verða ekki við þeirri þörf. Vegna þess að samfélagið 

telur rétt að þrífa sig reglulega verður það hluti af hugsun viðmælenda og þeir eiga því 

erfitt með að komast hjá því að þrífa sig. 

Þegar komið er á ókunnugar slóðir virðist hreinlætið vera enn mikilvægara. Því 

það er ekki vitað hvar hlutirnir hafa verið eða hvernig hreinlætinu hefur verið háttað á 

þessum stöðum. Hjalti var með klósettpappír meðferðis á ferðalagi sínu vegna þess að 

sumstaðar var enginn slíkur á salernum: 

 
Ég var með klósettpappír með mér, alltaf eina rúllu hérna í töskunni eða pokanum 
líka. Af því að hinn vestræni maður er ekki vanur að smúla á sér rassgatið alltaf 
eins og þeir gera þarna í Asíu. Þannig að það var voða gott að vera stundum með 
klósettpappír með sér [hlær] (KÖB 1, 2015). 

Hér má glöggt sjá menningarmuninn á milli hins vestræna heims og Asíu. Í þessum 

heimshluta er eðlilegt að þrífa á sér afturendann með vatni eftir salernisferð, en það er 

eitthvað sem hinn vestræni ferðalangur er óvanur. 

Síðan er það hræðslan við hið óþekkta. Frykman og Löfgren (1987:174) segja að 

fólk viti að margir sjúkdómar hafi beina tengingu við hreinlæti einstaklinga og 

óhreinindi umhverfisins og þess vegna viljum við gera það sem við getum til þess að 

forðast það. Hjalti hafði spritt meðferðis vegna þess að hann vissi ekki hversu hreint 

var: „Maður var að fara í einhverja óvissu [hlær]. Maður veit náttúrlega aldrei hvað 

maður er að koma við og svona“ (KÖB 1, 2015). Hildigunnur var líka með spritt en 

sagðist ekki hafa notað það mikið. Fyrirframgefnar hugmyndir um hvernig hreinlæti er 

háttað á stöðum sem þessum og hefur áhrif á hvað ferðalangurinn tekur með sér. 

Hreinlætið hafði ekki meiri áhrif á Hildigunni úti en hér heima þar sem hún sætti sig við 

meira á ferðalaginu en aðrir viðmælendur mínir. Það hefur ef til vill eitthvað að segja 

að hún er vön ferðalögum á borð við þetta. Sandra notaði ákveðna aðferð til þess að 

koma ekki við hluti sem hún vissi ekkert um: „Ég setti stundum peysuna niður fyrir 

hendur þegar ég var að opna hurðir svo að ég þurfti ekki að vera í beinni snertingu við 

húninn“ (KÖB 6, 2014). Óttinn við beina snertingu hluta sem gætu mögulega verið 

óhreinir kom fram hjá fleirum en Söndru. Hjalti hafði meðferðis teppi sem hann sagðist 

hafa sofið með ef hann lenti á einhverju slöppu farfuglaheimili þar sem voru ólystugar 

sængur. Sjöfn hafði einnig ráð við slíku: 

 

Mamma var búin að sauma, tók svona sængurver já og saumaði það svona saman 

á endanum þannig að ég fór alltaf ofan í það. Þannig að þetta var svona eins og 

poki. Þá þurfti ég ekki að snerta lakið því ég var svo hrædd um að fá svona lús eða 

eitthvað [hlær] (KÖB 8, 2014). 

 

Viðhorf viðmælanda til óþrifnaðar svipa til þess þegar Frykman og Löfgren (1987:212) 

segja frá hugmyndum borgarastéttarinnar um verkamenn á 19. öld. Verkafólkið hafði 

litlar áhyggjur af óhreinindum en var vegna þeirra að kljást við flær, lýs og annað 

þvíumlíkt. Viðmælendurnir eru hluti af vestrænu borgarasamfélagi sem dæmir út frá 



  

27 

hreinlætisstuðlum sem eru mismunandi eftir heimshlutum. Fyrirframgefnar hugmyndir 

um þessar slóðir hafði áhrif á hugsun þeirra um hvernig hreinlæti þar væri háttað.  

Frykman og Löfgren (1987:172) segja að sumir séu hræddir um að menningin 

hafi meiri áhrif á hreinleika en náttúran gerir. Vestræna menningin um hreinlæti hafði 

áhrif að viðmælendur mína sem létu sig þó hafa það að ganga í óhreinum fötum þegar 

aðstæður leyfðu ekki annað. Þeim fannst hins vegar öllum gott að koma heim, fara í 

góða sturtu og svitna ekki strax eftir hana. Að njóta þess að fara í sturtu og hafa sitt 

eigið baðherbergi voru þægindi sem þeir nutu ekki á ferðalaginu. 

Mary Douglas (1966:44) telur að þar sem eru óhreinindi þar sé kerfi sem við 

notum til að greina efni og afneitum því sem er óviðeigandi. Mold í blómabeði er til 

dæmis ekki óhreinindi en þegar hún er komin á stofugólfið er hún það. Með kerfi 

Douglas má átta sig betur á hugsun viðmælendanna um hreinlætið. Eins og áður sagði 

er hreinlætið þeim mikilvægt, að halda sjálfum sér hreinum og fatnaðinum sem þeir 

klæðast. 

4 Fatnaður 

Eitt af því sem einkennir farangur ferðalanga hvað mest er líklegast fatnaður. 

Mannfræðingarnir Daniel Miller (2010:12) og Sophie Woodward (2007:23) segja að við 

notum fatnað til þess að hylja líkamshluta, halda á okkur hita og ekki síður til að tjá 

sjálfsmynd okkar. Fötin sýna oft kyn okkar, hvaðan við komum, menningu okkar og 

hlutverk, fötin skipta því máli í persónusköpun okkar. En hvaða fatnað á að taka með 

þegar farið er í bakpokaferðalag? Það er vandmeðfarið að velja þegar allt snýst um 

plássið. Líkt og ameríski sagn-, félags- og sálfræðingurinn G. H. Mead (1982:102) segir 

þá velur manneskjan fatnað með tilliti til þess hver hún er. Fatnaðurinn segir til um 

hver við erum en getur haft mismunandi merkingu eftir aðstæðum.  

Viðmælendur mínir tóku helst með sér fatnað í bakpokann sem þjónaði 

mikilvægu hlutverki. Það fór allt eftir því hvaða staði þeir heimsóttu hvers konar fatnað 

þeir tóku með sér, en notagildi og þægindi spiluðu stórt hlutverk í vali þeirra. 

Woodward (2007:81) gerði rannsókn á fatavali kvenna. Þar segir hún að það sem skipti 

máli í vali á fatnaði hjá kvenmönnum er hvernig þær líta út og hvernig þeim líður í 

fötunum. Þá má eflaust yfirfæra þetta yfir á karlmenn enda var enginn munur á því 

hvernig kvenkyns eða karlkyns viðmælendur mínir völdu sín föt. Það voru þægindi og 

notagildi sem höfðu áhrif á val á fatnaði hjá Hjalta: 

 
Ég tók fimm nærbuxur, sem ég notaði svo eiginlega ekkert nema í köldu löndunum 
af því að ég var með svona Under Armour undirbuxur…Það sem kom mér 
eiginlega mest á óvart var hvað ég notaði þessar Under Armour buxur mikið. Eins 
og ég segi, ég keypti mér einar eða tvær í viðbót úti, af því að ég sá að ég notaði 
þær svo mikið (KÖB 1, 2015). 

 

Sandra sagði mér einnig frá buxum sem hún tók með sér sem höfðu mikið notagildi en 

voru líka þægilegar líkt og Hjalti lýsti: 

 
Þetta voru bara bestu buxurnar sem ég var í. Svona svartar þröngar buxur, Nike. Af 
því að þær voru svo léttar, þægilegar, ganga við allt. Ég notað þær bæði, bara, það 
var svo þægilegt að ferðast í þeim af því að það er svo góð teygja í þeim. Og ég gat 
líka notað þær þú veist að hlaupa eða úti að borða eða þú veist, þær bara ganga 
við allt. Og ég var eiginlega í þeim allan tímann (KÖB 6, 2014). 

Fjölbreytileikinn í notkun fatnaðarins var mikilvægur og því var gott að geta tekið með 

sér einar buxur sem hægt var að nota við ýmis tilefni. Það voru ekki einungis fötin sem 

þurftu að hafa notagildi og vera þægileg, skórnir skiptu þar líka máli. Hildigunnur segir 

hér frá skónum sem hún tók með: 

 

Ég var með eina ógeðslega ljóta svona Ecco-sandala, bara ógeðslega þægilega… En 

ég tók Nike free af því að þeir eru þægilegir, líka til þess að ef ég færi í rækt eða 

eitthvað svoleiðis (KÖB 7, 2014). 

 

Notagildi og þægindi voru ástæðurnar fyrir vali á fatnaði. Mjúkur fatnaður úr bómull 

voru allsráðandi og íþróttaflíkur úr næloni sem þorna fljótt eins og sjá má á mynd 8 og 

9. Slíkar flíkur eru léttar og þægilegt er að vera í þeim á ferðalagi. Félagsfræðingurinn 

Elizabeth Shove segir að hægt sé að tala um þægindi í tengslum við hluti, ástand eða 

aðstæður (2003:24). Persónueinkenni fólks geta verið mismunandi en Shove (2003:32) 

segir að grundvallarregla lífeðlisfræðinnar ákvarði hvað þægindi séu. Það er því svipað 

á milli einstaklinga hvað þeir telja þægindi. Sálfræðingarnir Tiggemann og Lacy 

(2009:288) gerðu rannsókn þar sem könnuð voru tengsl fatnaðar og upplifunar á eigin 

líkama hjá konum. Við val á fatnaði skipti helst máli að fötin klæddu þær vel, þar fast á 

eftir var það fatnaður sem gaf þeim sjálfstraust, það er að hann væri nýtískulegur og 

þægilegur. Aðaláhersla kvennanna í rannsókn Tiggemann og Lacy (2009:289) var að 

fatnaðurinn sýndi sjálfstraust þeirra, væri í tísku og að hann væri þægilegur sem er í 

samræmi við niðurstöður rannsóknar Woodward (2007:81) sem áður hefur verið 

nefnd. Það má því sjá að þægindi eru talinn mikill kostur við val á fatnaði. 

Viðmælendur mínir töldu sig geta keypt föt á ferðlaginu ef eitthvað skyldi upp á 

vanta. Veðráttan á ferðalaginu reyndist ekki alltaf eins og þeir bjuggust við svo þeir 

keyptu sér hlý föt eða annað tilfallandi. Sjöfn fór til dæmis til Perú þar sem var mun 

kaldara en hún bjóst við svo hún þurfti að kaupa sér hlýrri föt: 

 
Svo keyptum við okkur reyndar líka í Perú svona lamapeysur sem eru svona eins 
og ullarpeysur nema bara miklu mýkri. Sem eru þú veist úr lamaull eða þannig. 
Það eru líka allir í þannig þar sko það er náttúrlega svo kalt. Þannig að við 
notuðum þær svolítið mikið líka (KÖB 8, 2014). 

 

Það voru fleiri sem reiknuðu ekki með þessum kulda á ferðalagi sínu eins og til dæmis 

Sandra sem keypti sér föðurland í Kína þar sem það var svo kalt. En nýju fötin sem 

bættust í bakpokann einskorðuðust ekki einungis við kuldann heldur einnig nýja 

tilfinningu eða að vera í miklum hita líkt og Hjalti sagði: „Ég hafði aldrei verið í hlýrabol 

áður en þarna í heitu löndunum þá þarf maður að vera í hlýrabol. Það er bara ekki 

annað hægt“ (KÖB 1, 2015). Nýju fötin höfðu öll sitt notagildi í ferðinni sem tengdist 

veðráttunni og því að vera í viðeigandi fatnaði til þess að stuðla að líkamlegum 

þægindum. Það var hins vegar ekki þannig með öll fötin, stundum var einfaldlega allt 

orðið skítugt og voru ný föt keypt til þess að fara í eitthvað hreint eins og Hjalti sagði 

frá: „Ef maður var til dæmis ekki búinn að þvo í marga daga, komst ekki í þvottahús eða 

eitthvað þannig, þá bara keypti maður sér nýjan bol“ (KÖB 1, 2015). Hreinlætið hefur 

hér áhrif eins og rætt var um í kafla 3. Fötin bættust jafnt og þétt við í bakpokann í 

ferðinni og segja sögu ferðalangsins en um leið þurftu aðrar flíkur að víkja.  

 

 

Mynd 8. Aðsend mynd af fatnaði kvenmanns 
sem er á bakpokaferðalagi. 

 

Mynd 9. Aðsend mynd af fatnaði karlmanns á 
bakpokaferðalagi. 

   

4.1 Fötin sem fengu að víkja 

Þegar nýju flíkurnar bættust við í pokann þurftu oft einhverjar aðrar flíkur að víkja 

vegna plássleysis. Þar fór fram ákveðið val þar sem ferðalangarnir þurftu að vega og 

meta hverju ætti að fleygja. Hildigunnur bjó að reynslu af bakpokaferðalögum sem hún 

nýtti sér á seinni ferðalögum. Ferðlagið sem Hildigunnar sagði mér frá var það þriðja 

sem hún fór í og vissi hún því hvaða föt ætti að taka með og hvaða föt ættu alls ekki að 

fara með. Hér segir hún frá reynslu sinni: 

 
Og vera með föt sem manni þykir vænt um er algjört no go af því að maður er 
alltaf að pakka. Einu sinni gleymdi ég óhreinatauinu á hosteli sem var bara 
óhreinar nærbuxur [hlær]. Svo týndi ég uppáhaldskjólnum mínum, skyldi eftir. Það 
er svo margt sem gerist, svo er kannski fólki rænt (KÖB 7, 2014). 

 

Fötin sem eru tekin með eru ekki þau verðmætustu í fataskápnum. Þau sem fengu að 

víkja og enduðu flest í ruslinu voru þau sem voru ekkert notuð og þau sem voru orðin 

ljót eftir of mikla notkun, enda ekki mikið fataval sem þau höfðu. Fötin voru oft þvegin í 

höndunum og því orðin ljót að sjá með götum og blettum. Fatnaðurinn sem tók óþarfa 

pláss fékk að fara, enda plássið mikilvægt eins og kom fram í 2. kafla. Hjalti sagði frá því 

að hann hafði hent flestum nærbuxunum sínum og aðeins eitt sokkapar var eftir af því 

að það tók einfaldlega pláss. Fötin sem fóru í ruslið voru hætt að hafa tilfinningalegt 

gildi fyrir þau enda voru þau búin að vera í sömu fötunum í nokkra mánuði. Hildigunnur 

segir frá því sem hún fleygði á eftirfarandi hátt: 

 
Ég fleygði alveg einum kjól sem voru komnir einhverjir blettir og eitthvað svona. 
Keypti mér nýjan. Ég var líka komin með ógeð af honum. Þú ert bara alltaf í sömu 
fötunum skilurðu. En svo voru líka einhverjir bolir sem týndust bara hér og þar. Ég 
hugsaði bara um notagildi þess. Ef það var einhver bolur sem ég var ekki búin að 
fara í í 10 daga þá bara æi hann má fara, ég nota þennan miklu meira. Maður þarf 
svolítið að velja og hafna (KÖB 7, 2014). 

 

Notagildi hlutanna kemur sífellt upp aftur og aftur. Bæði þegar það á að velja hvað á að 

taka með og þegar þarf að fleygja einhverju í ferðinni. Mannfræðingurinn Marcoux 

(2001:73) segir að sumir hlutir séu teknir með vegna þess að þeir hafa einfaldlega 

ákveðið notagildi og eru hagnýtir, ekki endilega vegna þess að þeir séu lífsnauðsynlegir 

eða mikilvægir.  

Það var ekki eingöngu vegna notagildis þeirra sem föt fengu að vera áfram í 

bakbokanum, undir lok ferðarinnar voru allir orðnir leiðir á fötunum sínum. Sjöfn fór í 

stysta ferðalagið af viðmælendum mínum en upplifði það sama og hinir: 

 
Maður var, líka það maður var alltaf í sömu fötunum. Maður tók ekkert mikið með 
fyrir 10 vikur. Maður var bara kominn með ógeð af þessum fötum. Maður var 
eiginlega alltaf í þeim. Þú veist, skiptist á að vera í þessum tvennu gallastuttbuxum 
sem ég tók með og var svo bara alltaf í einhverjum hlýrabol við (KÖB 8, 2014). 

Hjalti og ferðafélagi hans voru farnir að slá litlu fatavali sínu upp í grín og segir hann frá 

því á skemmtilegan hátt: 

 
Það er samt svo fyndið, maður er með svo lítið af fötum. Maður er kannski með 
fjóra til fimm boli í þrjá mánuði þannig að maður var kominn í eitthvað svona „ég 
get ekki póstað þessari mynd á Facebook, ég er alltaf í sama bolnum“ [hlær]. 
Þannig að ég verð eiginlega að kaupa mér nýja bol. Við vorum að gera grín að því 
sjálfir „ætlar þú í þessum bol núna?“ [hlær]. Maður var alltaf í sömu fötunum, 
komin með ógeð af því (KÖB 1, 2015). 

 

Vegna þess hve þreytt þau voru orðin á fatnaðinum sem þau höfðu með sér keyptu 

þau sér öll nýjar flíkur á síðasta áfangastaðnum. Þá var keypt ný ferðataska og hún fyllt 

af nýjum fötum. Sandra segir frá ástæðu sinni af hverju hún keypti sér ný föt: 

 
Ég var komin með ógeð af þessu drasli þegar ég kom heim. Ég gat ekki ímyndað 
mér að fara í neitt af þessu. Af því að ég var búin að vera með þetta og þetta var 
það eina sem ég sá í fjóra mánuði. En ég nota bikiníið enn þá í dag (KÖB 6, 2014). 

 

Fötin sem fóru með í ferðalagið voru fá og þar af leiðandi mikið notuð. Gildi þeirra 

minnkaði með hverjum deginum sem leið og ný föt tóku við. Viðmælendur mínir eru 

eflaust vanir því í hversdagsleikanum að geta staðið fyrir framan fullan fataskáp sem 

þeir geta valið úr. Á bakpokaferðalaginu er þetta val ekki í boði svo ferðalangarnir 

sætta sig við það sem þeir hafa en það hefur samt áhrif á þá. Rannsókn Woodward 

(2007:81) sýndi að þrátt fyrir að fataskápar kvenna væru fullir fyndist þeim þær ekkert 

eiga. Það eykur ekki frelsið að hafa úr miklu að velja heldur gerir það valið aðeins 

erfiðara (Woodward, 2007:81). Litla fatavalið sem bakpokaferðalangarnir höfðu gerði 

þeim því auðveldara fyrir að velja sér föt til að vera í og um leið urðu til minningar 

tengdar fatnaðinum. 

 

4.2 Tilfinningalegt gildi fatnaðar 

Þrátt fyrir að stór hluti af fötunum hafi verið orðinn ljótur og illa farinn þá voru 

minningar sem sátu eftir í einhverjum af þeim. Þetta voru minningar um skemmtilegan 

tíma á framandi slóðum. Woodward (2007:65) komst að í rannsókn sinni að föt skilja 

eftir sig spor á ákveðnum tímum og fá því að fara inn í fataskáp eftir ferðalagið. 

Einstaklingurinn reynir að hafa áhrif á ævisögu sína með því að vera með föt inn í skáp 

sem eru ekki lengur notuð en segja samt sögu og hafa þar með áhrif á núverandi 

sjálfsmynd einstaklings (Woodward, 2007:65). Sandra sagði frá einum jakka sem henni 

þætti mjög vænt um þar sem hann hafi ferðast mikið með henni og sagði því sína sögu. 

Þetta voru bæði föt sem höfðu verið með frá upphafi og bæst í á leiðinni. Hildigunnur 

lýsir tengslunum sínum við fötin þegar hún var spurð að því hvort þau hefðu einhverja 

þýðingu fyrir hana í dag: 

 
Bolirnir sérstaklega sem ég fékk fyrir allar þessar. Eins og Sunday funday þú veist. 
Alltaf þegar ég sé hann er ég bara „Sunday funday“ líka ef maður sér framan á 
fatnað, þá fer ég strax í það sem, upphafið á bolnum sko. Já ég keypti mér 
hliðartösku til þess að hafa í Brasilíu. Þessi taska og kjóll minna mig bara á Brasilíu. 
En þú veist ég mundi aldrei nota hann hérna heima. Og eiginlega nota ég ekki 
neitt af þessum fötum hérna heima. Eða þú veist maður bara man svona eitthvað 
með hin fötin, „já ég tók þetta í ferðalagið“, en ekki beint eitthvað svona 
þýðingarmikið bara meira svona bolirnir sem stendur á það sem þú varst að gera á 
þessari stundu sko (KÖB 7, 2014). 

 

Fötin eru jafnvel ekki notuð lengur en þau bera samt einhverjar minningar með sér og 

fá því að vera lengur í fataskápnum. Minningarnar voru líka tengdar fatnaði sem var 

keyptur sem mætti líklegast flokka sem minjagripi þar sem merkingin á bak við flíkina 

sagði eitthvað til um tiltekið land. En nánar verður fjallað um föt sem minjagripi í 5. 

kafla. 

Það er ekki sjálfgefið að fötin eða aðrir hlutir beri með sér góðar minningar. Sjöfn 

átti flíkur sem henni þótti vænt um og góðar minningar komu upp við að sjá þær, en 

það voru aðrar flíkur sem kölluðu fram slæmar minningar af óhappi sem hún lenti í: 

 
Ég lenti reyndar í, það var ráðist á mig í Panama. Þá svona, ég var rænd og kýld og 
lenti á sjúkrahúsi og svona. Og kjóllinn sem ég var í það kvöldið, ég bara henti 
honum mig langaði ekkert að fara í hann aftur þegar ég kom heim. Ég tók hann 
með en svo fékk ég bara svona nei ég er aldrei að fara nota hann aftur. Bara 
ömurlegar minningar (KÖB 8, 2014). 

 

Þrátt fyrir að minningarnar séu ekki góðar þá festast þær samt við fötin og gera það að 

verkum að það er erfitt að vera í þeim því þá rifjast þær upp. Woodward (2007:52) 

segir að það sé hægt að hafa áhrif á ævisögu með því að skipta út orðum, en það er 

erfiðara með föt sem segja sína sögu og ekki er hægt að breyta. Ef fötin ná ekki að 

byggja upp þá ævisögu sem eigandinn vill, þá er eini kosturinn að fleygja þeim. Ef þeim 

er haldið þá gæti þau vakið upp minningar sem eigandinn vildi gleyma. Með þessum 

orðum er vel hægt að sjá hvaða fatnaður fær að vera í fataskápnum, eða ekki, aðeins 

vegna minninga þrátt fyrir að vera ekkert notaður. Minningarnar hafa þá um leið áhrif 

á fötin sem fylgja með allt ferðalagið og þau sem enda í ruslinu, líkt og það hefur áhrif á 

val okkar á fatnaði í fataskápnum.  

Það er greinilegt að notagildi og þægindi hafa mestu áhrifin á val á fatnaði hjá 

bakpokaferðalangnum. Það verður að vera hægt að nota fötin við mörg tilefni en um 

leið þurfa þau að vera þægileg. Í fatnaðinum verða síðan eftir minningar af ferðalaginu 

sem fylgir ferðalöngum alla leið heim. 

5 Minningar og minjagripir 

Í orðabók segir að minjagripur sé hlutur til minningar um eitthvað (Íslensk orðabók, 

e.d.), hlutur sem ferðafólk kaupir til minja um stað, tilefni og frí (Hornby, 2000:53). 

Listamennirnir Neil Cummings og Marysia Levandowska (2000:131) segja að 

einstaklingar versli hluti á ferðalögum sínum sem skilja eftir minningar um tiltekinn 

stað eða til minningar um það sem þeir voru að gera. Fólk hefur í um hundrað ár 

verslað líkt og um tómstundaiðju sé að ræða, sem hefur aukist ár frá ári. Því má sjá 

búðir og markaði út um allt sem eru fullir af fólki. Fólk leitast eftir því að kaupa eitthvað 

sem einkennir staðinn, jafnvel hluti sem fást ekki í heimalandinu. Listfræðingurinn 

David L. Hume (2013:2) segir að það sé mikilvægt að minjagripurinn dragi upplifunina 

af staðnum inn í hversdagslíf þess sem eignast hlutinn. 

Þrátt fyrir að vera ekki með mikið aukapláss í bakpokanum keyptu allir 

viðmælendur mínir minjagrip sem fór lítið fyrir og hægt var að ferðast með án þess að 

hann yrði fyrir hnjaski. Eins og sjá má á mynd 10 og 11 þá eru hlutirnir í flestum 

tilvikum fyrirferðalitlir og minna á staðina. Til að mynda keypti Hjalti sér hljóðfæri í 

Kambódíu, Sandra keypti sér kínverskt leikfang og Sjöfn keypti lítinn dýragarð í Brasilíu. 

Þetta voru allt hlutir sem voru einkennandi fyrir staðina sem þau heimsóttu. 

Hildigunnur fékk tvisvar sinnum gefins minjagripi á ferðlagi sínu. Annars vegar fékk hún 

hluti frá karnivalinu í Brasilíu og hins vegar frá fjölskyldunni sinni sem hún bjó hjá þegar 

hún var í skiptinámi í Perú: 

 
Svo var ég með, oh ég veit ekki hvað ég var að þrjóskast með einhverja regnhlíf. 

Það voru sem sagt á karnivalinu með regnhlíf af því að það var svo heitt, þá voru 

þeir bara með það á hausnum eða héldu bara á því. Hún var í mörgum litum, 

svona semí eins og gay pride litirnir. Fjölskyldan mín gaf mér svoleiðis og ég bara 

já ég verð að eiga þetta. Keypti eitthvað lítið souvenir frá karnivalinu til að hengja 

upp á ísskáp (KÖB 7, 2014). 

 

Hlutirnir gátu ekki verið stórir en höfðu einhverja þýðingu og sýndu hvar þau höfðu 

verið og hvað þau voru að gera. Gjöfin hafði mikið gildi fyrir Hildigunni sem ferðaðist 

með regnhlífina þrátt fyrir að hún hafi verið fyrirferðamikil. Markaðsfræðingurinn 

Kristen K. Swanson (2004:373) segir minjagripi vera tákn um ferðareynslu eigandans og 

einnig áþreifanleg sönnun á því hvar viðkomandi hefur verið. Þess vegna fá 

minjagripirnir að ferðast með alla þessa leið. 

 

Mynd 10. Aðsend mynd af minjagripum 
kvenmanns sem er á bakpokaferðalagi. 

 

Mynd 11. Aðsend mynd af minjagripum karlmanns 
sem er á bakpokaferðalagi. 

 

Þegar við heyrum orðið minjagripur er líklega algengara að hugsað sé um 

einhvers konar hlut. Algengara var þó að viðmælendur mínir völdu minjagripi í formi 

fatnaðar en hluta. Hjalti keypti sér til að mynda marga boli: 

 
Ég keypti mér boli frá hverjum og einu stað, eitthvað svona þannig. Það var 
eiginlega minjagripur. Það var aðallega já, einhverjir bolir Kambódíu, Chang eða 
Singha-bjórinn í Tælandi og Fídjí bolur eða eitthvað svoleiðis. Eitthvað sem að já, 
eitthvað sem að tengdist löndunum (KÖB 1, 2015). 

 

Hjalta fannst mikilvægt að bolirnir sem hann keypti væru með auðkenni sem tengdist 

hverjum stað, líkt og til dæmis bjórtegund á hverjum stað. Við það fékk fatnaðurinn 

meiri þýðingu fyrir hann. Sandra og Sjöfn keyptu sér einnig fatnað sem hafði notagildi 

en var um leið minjagripur. Það var mun kaldara í Perú en þær bjuggust við og keyptu 

þær báðar því peysur úr lamaull sem er einkennandi fyrir staðinn. Sjöfn keypti sér 

einnig ponsjó sem hún ferðaðist lengi með og var oft til trafala. En hún áleit það þó 

þess virði á endanum því það hafði merkingu þegar heim var komið: 

 
Keypti eitthvað svona, reyndar líka í Perú, eitthvað svona ponsjó. Sem var líka 
svona lama. Það kostaði alveg svolítið mikið. En það var svo geðveikt nice. En það 
var alveg vesen að hafa það. Það komst ekkert ofan í bakpokann þannig að ég 
þurfti alltaf að hafa það í ruslapoka bundið við. Það var ógeðslega pirrandi, ég sé 
svo eftir að hafa keypt það [hlær] en ekki þegar ég kom heim samt (KÖB 8, 2014). 

Nýting fatnaðarins skipti máli en einnig að hann sýndi hvar þau hefðu verið og bæru 

merki staðarins. Líkt og Hume (2013:7) segir þá er það lykilatriði minjagrips að sýna 

upplifun safnarans af staðnum. Lamaullin í Perú sýndi því hversu kalt stelpunum var á 

þeim tíma og bolirnir hans Hjalta voru minningar um bjórana sem hann drakk á þeim 

stöðum. 

Minningarnar eru einnig fangaðar með myndum og sem verða þá að eins konar 

minjagripum. Viðmælendum mínum fannst öllum mikilvægt að eiga myndir frá ferðum 

sínum þótt þeir hafi tekið mismikið af þeim. Sjöfn sagði frá mikilvægi ljósmyndanna: 

 
Þessar myndir eru mjög dýrmætar í dag, að eiga fullt af minningum frá þessari 
ferð. Ég hafði ekki viljað eiga engar myndir. Ég er ógeðslega oft bara að skoða 
þessar myndir bara í tölvunni ef mér leiðist eða eitthvað. Það er svo gaman að 
rifja þetta upp, það var svo gaman (KÖB 2014, 8). 

 

Ljósmyndirnar sýna og sanna hvað ferðalangurinn var að gera og er um leið minning. 

Ég hef sömu sögu að segja og Sjöfn úr minni heimsreisu. Ég var dugleg að taka myndir 

og enn þann dag í dag, sjö árum seinna, finnst mér gaman að renna í gegnum 

myndirnar og rifja upp. Mannfræðingurinn Michael Jackson (1995:15) segir að myndir 

dragi mann að stöðum og í kjölfarið langi manni að upplifa þetta umhverfi. Þær draga 

mann um leið og þær eru skoðaðar inn í endurminningarnar um ferðina. Það eru því 

hlutirnir í hvers konar formi, sem hjálpa til við að rifja upp gömlu góðu tímana.  

Þau voru öll sammála um að það væri gaman að eiga þessa hluti í dag þar sem 

þeir rifjuðu upp góða tíma um leið og þau sáu þá. Nánar verður fjallað um myndavélina 

í næsta kafla. Minningarnar geta einnig verið í öðru formi en áþreifanlegu. Sandra segir 

að það séu mörg lög sem minna hana á hina og þessa staði: 

 
Hann [snjallsíminn hennar] var kannski svona persónulegastur. Af því að það var 
tónlist… Þannig að já, tónlist sem að ég valdi svo tengdi ég tónlistina við hvern 
stað. Þannig að ef ég heyri eitthvað lag í dag þá bara jááá þarna var ég í rútunni í 
Víetnam. Fattaru? (KÖB 6, 2014). 

 

Ég tengi við það sem Sandra segir þar sem það eru nokkur lög sem minna mig á 

bakpokaferðalagið mitt, staðina og gleðina. Safnafræðingurinn Susan M. Pearce 

(1995:251) segir að hlutir og annað óáþreifanlegt hafi þann eiginleika að tengja okkur 

við fortíðina og gera atburði áþreifanlegri eins og tónlistin gerir fyrir Söndru. Það má 

því segja að minjagripir sýni líf okkar, fyrrum ást, gleði eða sorg, og með því gera þeir 

fortíðina að nútímanum (Pearce, 1995:243). Sjöfn lýsti tilfinningunum sem tengdust 

hlutunum og minningunum sem þeim fylgdi: 

 
Bara það sem ég keypti, þótt það var ekki mikið, mér finnst alveg ótrúlega gaman 
að eiga það og geta sagt já ég keypti þetta í Perú eða Brasilíu og eitthvað svona. 
Um leið rifjast upp einhverjar minningar frá þessum tímum. Það er alveg 
ógeðslega gaman (KÖB 8, 2014). 

 

Minjagripirnir hafa því einhverja þýðingu fyrir viðmælendurna annað en að vera upp í 

hillu. Hugh Wilkins (2011:239) prófessor í ferðamálafræði telur ferðamenn sækja eftir 

því að vera minntir á ákveðna upplifun í lífi sínu. Því sé það einn þáttur í því að kaupa 

minjagrip að hafa hlutinn fyrir augum sínum til upprifjunar. Orð Wilkins samræmast 

orðum textílfræðingsins Mary A. Littrell (1990:229) sem segir minjagripi vera 

verðmæta hluti sem minna fólk á staði og tilefni eftir að ferðalaginu lýkur. Með 

kaupum á slíkum gripum er fólk að leitast eftir að víkka sjóndeildarhring sinn, aðgreina 

sig frá öðrum og sannprófa ósvikna menningu. Þetta er eitthvað sem má lesa í orðum 

viðmælenda minna sem segja að það sé gaman að sýna á hve ólíkum slóðum þeir hafi 

verið og um leið koma upp góðar minningar fyrir þá sjálfa.  

6 Tækni 

Það þarf ekki annað en að líta í kringum sig í stutta stund til að átta sig á að stöðug 

tækniþróun er mikilvægur hluti af daglegu lífi nútímamannsins. Hvarvetna er fólk í 

fartölvum, spjaldtölvum eða snjallsímum. Breski mannfræðingurinn Camille C. O´Reilly 

(2005:153) segir þróunina hafa áhrif á ferðamannaiðnaðinn en flestir 

bakpokaferðalangar sætta sig við þessar miklu tækniframfarir sem breytir vissulega 

hugmyndinni um bakpokaferðalög. Um leið gera þeir ákveðnar, jafnvel auknar kröfur til 

tækninnar þar sem hún getur aðstoðað þá á ferðalögum þeirra. Flestir ferðalangarnir 

eru það ungir að þeir líta á tækni sem sjálfsagðan hlut og meiri hluti þeirra virðist njóta 

hraðans og spennunnar sem fylgir líferni nútímaheimsflakkara. Þegar þeir finna fyrir 

þörf á þægindum sem þeir njóta heima fyrir er auðvelt að uppfylla þær á 

netkaffihúsum sem finna má nær hvar sem er í heiminum (O´Reilly, 2005:153). 

Þrátt fyrir að tæknin hafi lengi verið til staðar má segja að hún sé tiltölulega nýleg 

í bakpoka ferðalangsins. Með tilkomu snjalltækja hefur tækjanotkun á ferðalögum 

aukist gríðarlega á stuttum tíma. Það kom mér mest á óvart í viðtölunum að tæknin er 

farin að vera stór hluti af lífi nútímabakpokaferðalangs. Þegar ég fór í heimsreisu árið 

2008 var ég með slökkt á farsímanum mínum alla ferðina og kíkti einstaka sinnum á 

netkaffihús til þess að hafa samband heim til Íslands. Hildigunnur fór í bakpokaferðalag 

árið 2008 og einnig í árslok 2013 og finnur því fyrir tækniþróuninni. Hún lýsir muninum 

á milli ára á eftirfarandi hátt: 

 
Þetta var svo magnað að sjá líka muninn sem sagt þegar ég fór í heimsreisu [árið 
2008] og svo núna. Þú veist, það var enginn með smart phone þegar ég fór. Það 
var enginn með síma. Ég var bara með lítinn Nokia sem ég kveikti bara á til 
öryggis. Þannig að einhvern veginn, á hostelunum voru miklu fleiri tölvur. Núna 
voru eiginlega engar tölvur eða þá ein tölva skilurðu. En þá voru alveg þrjár til 
fjórar alltaf inni á hostelum og maður fór kannski og gerði bara það sem maður 
þurfti að gera. Á meðan þarna [árið 2013] tók maður kannski hálfan dag í 
hengirúmi á Skype, sem mér fannst mjög þægilegt en maður svona vá hvað þetta 
er röng þróun í ferðum. Út af því svo var maður kannski með fullt af fólki úti að 
borða og allir sátu í símanum á meðan í hinni reisunni vorum við að spjalla og svo 
vorum við byrjuð að spila, allskonar spil (KÖB 7 2014). 

 

Þrátt fyrir að notkun tækja á ferðalögum sé engin nýjung, er líklegt að á þeim hafi 

orðið aukning á síðastliðnum árum eins og sjá má á upplifun Hildigunnar. Þróunin 



  

40 

hefur verið hröð á milli ára, sem hefur sína kosti og galla. Hildigunni finnst þróun 

tækninnar vera röng á einhvern hátt þar sem samskipti á meðal fólks verða minni í 

kjölfarið. En hún lærir þó að nýta tæknina með sér á ferðalögunum, sem má samræma 

við orð O´Reilly (2005:153). Félagsfræðingurinn Jennie G. Molz skoðaði blogg og 

notkun stafrænna tækja í rannsókn sinni á bakpokaferðalöngum. Molz (2012:3) segir 

að sögur ferðalanga sýna að blogg og flashpacking, sem er nýyrði yfir að pakka 

stafrænum búnaði eins og fartölvum og snjallsímum í bakpokann, sé orðinn hluti af 

ferðalagi bakpokaferðalangsins. Að tengjast samfélagsmiðlinum Facebook, senda 

tölvupóst, setja myndir á Netið og senda vinum skilaboð er orðinn partur af 

hversdagslífinu. 

Einn hlutur úr hversdagslífi ferðalangsins er myndavél sem er notuð til þess að ná 

öllum þeim augnablikum sem hann upplifir á filmu eða stafrænt form og deila því síðar 

með vinum og vandamönnum. Líkt og var fjallað um í 5. kafla þá verða myndirnar að 

minjagripum frá ferðum bakpokaferðalanganna. Þrátt fyrir að vera allir með snjallsíma 

þá fannst viðmælendum mínum mikilvægt að hafa að auki eina góða myndavél 

meðferðis sem tæki betri myndir eins og Sjöfn segir: 

 

Mig langaði ekki að taka bara símann. Það koma alltaf mikið betri myndir á 
myndavél þannig að ég tók hana líka og tók alveg margar myndir á hana líka. En 
svo svona í endann var ég eiginlega farin að nota símann meira bara (KÖB 82014.  
 

Viðmælendum mínum þótti gaman að eiga góðar myndir af ferðum þeirra, en svo 

breytist ef til vill hugsunin þegar líður á ferðina. Eins og Sjöfn segir þá var hún farin að 

nota símann sinn meira í lokin en á hann gat hún líka tekið myndir. 

Snjallsíminn var mjög mikilvægur hlutur á ferðalagi viðmælenda minna sem hluti 

af flashpacking. Í honum mátti finna allt frá afþreyingu til samskipta við umheiminn. 

Svarendur spurningalistanna voru beðnir um myndir af afþreyingunni sem þau höfðu 

meðferðis. Á myndum 12 og 13 má sjá þá hluti sem þau töldu vera afþreyingu sína. Þar 

á meðal var bæði farsíminn þeirra og spjaldtölva. Sömu sögu sögðu viðmælendurnir 

um afþreyinguna og snjalltækin.  Hjalti lýsir hér notkun símans síns: 

 
Eins og í Ástralíu, við vorum alltaf á húsbíl þar. Keyrðum upp frá Sydney til 
Brisbane og stoppuðum náttúrlega víða. Bara til að rata. Notuðum Trip Advisor 
[forrit þar sem ferðalangar geta deilt upplifun sinni] mjög mikið, alls staðar. Hvað 

við áttum að borða, hvað við áttum að gera. Svo bara á kvöldin og svona, chilla í 
símanum, tala við kæró eða eitthvað svona. Já svo náttúrlega að pósta myndum af 
sér á Facebook [hlær]. Láta hina grenja af öfund yfir háveturinn (KÖB 1, 2015). 
 

Síminn hjálpar því við marga hluti og um leið býr hann til aukið pláss sem ferðabækur 

tóku áður. Hann kemur í veg fyrir að ferðalangurinn villist og þar með að hann 

uppgötvi eitthvað sem var ekki planað. Það má segja að ferðalagið mótist af þessu tæki 

sem gerir það að verkum að ekkert kemur á óvart. Sjöfn segist sjálf ekki vera nein 

lestrarmanneskja og því hafi hún notað símann sinn sem afþreyingu í löngum 

rútuferðum og öðrum aðstæðum. Hildigunnur var að sama skapi með Kindle-tölvu sem 

innihélt rafbækur sem hún hafði halað niður sem vegna stærðar sinnar sparaði mikið 

pláss í bakpokanum. Allt annað var í símanum eins og hún segir: „Með þessa hluti þá 

þurfti ég ekkert. Ég var bara með símann minn og það er allt þar nú til dags. Öll 

tónlistin mín og myndir og þú veist“ (KÖB 7, 2014). Símarnir voru viðmælendum 

mínum það mikilvægir að þeir töldu þá vera persónulegasta hlutinn sem þeir höfðu 

meðferðis. Símarnir uppfylltu margar þarfir til dæmis til þess að skoða myndir að 

heiman. Hjalti sagði símann vera nauðsynlegasta hlutinn sem hann hafði meðferðis og 

þegar hann var spurður hvers vegna svaraði hann: 

 
Bara, festa á filmu, geta verið í sambandi, geta vitað hvar maður er. Geta bara… 
bara eiginlega nákvæmlega næstum því eins og maður er háður honum hér. 
Maður er bara háður honum (KÖB 1, 2015). 

 

Það má sjá á orðum Hjalta hvers vegna farsíminn er orðinn mikilvægur partur af lífi 

ferðalangsins. Mannfræðingarnir Douglas og Isherwood (1996:67) segja að ekki sé 

hægt að útskýra eftirspurn með því að líta eingöngu á eðliseiginleika vöru. Maðurinn 

sé félagsvera sem þarf vörur til að eiga í samskiptum við aðra og til að útskýra hvað sé 

að gerast í kringum hann. Í farsímanum kristallast þetta og segja má að fólk þurfi hann 

í dag til þess að eiga í samskiptum við umheiminn og til þess að sækja sér upplýsingar. 

Flashpacking er líklegast komið til að vera en Jarvis og Peel (2010:22) segja að það 

megi þekkja þá sem stunda slík ferðalög á símum þeirra, stafrænum myndavélum, iPod 

og fartölvum. Ferðalangurinn með allan þann búnað í stafræna símanum sínum sem 

einkennir núorðið bakpokaferðalanga. 

Mynd 12. Aðsend mynd af afþreyingu 
karlmanns sem er á bakpokaferðalagi. 

 

Mynd 13. Aðsend mynd af afþreyingu kvenmanns sem er 
á bakpokaferðalagi. 

 

 

6.1 Að vera tengdur 

Til að njóta hinna ýmsu fríðinda sem snjalltæki hafa upp á að bjóða þarf í mörgum 

tilvikum að vera tengdur Netinu. Fyrirfram hefur maður ef til vill þær hugmyndir að á 

framandi slóðum eins og á Tælandi og Bólivíu sé erfitt aðgengi að Netinu, en svo virðist 

ekki vera. Það var auðvelt að tengjast því nánast hvar sem var líkt og Sjöfn segir: 

„Maður komst alls staðar á Netið eiginlega. Þú veist, frítt wi-fi á mikið af þessum 

hostelum“ (KÖB  2014, 8). Hjalti sagði enn fremur um nettenginguna í Asíu: 

 
Það er náttúrlega bara wi-fi alls staðar í Asíu. Fáránlega gott. Svo keyptum við 
okkur bara símakort á þessum stöðum eins og Víetnam, mig minnir að við höfum 
borgað einhvern 1500 kall og við vorum alltaf á 3G. Sama hvort við vorum á 
Halong Bay eða eitthvað svona. Þú veist, við vorum alltaf tengdir (KÖB 1, 2015). 

 

Það virðist því ekki vera vandamál að tengjast Netinu til þess að gera það sem þarf 

hverju sinni. Netsamband er að finna víða og er um leið ódýrt svo það er fátt sem 

kemur í veg fyrir að vera tengdur. Kanadíski heimspekingurinn Marshall Macluhan 

(1964:90) segir tæknina vera framlengingu á líkama okkar og taugakerfinu, hún eykur 

þannig kraft okkar og hraða. Með tækninni getum við verið langt í burtu en samt vitað 

hvað er að gerast heima fyrir og látið aðra vita hvað við erum að gera. Síminn lengir 

þar með rödd okkar og Netið huga okkar.  

Viðmælendur mínir notuðu símann og Netið aðallega til að skoða samfélagsmiðla 

á borð við Facebook og samskiptamiðilinn Skype þar sem þeir gátu átt samskipti við 

vini og fjölskyldu heima á Íslandi. Sjöfn segir frá sinni notkun af miðlunum: 

 
Ég var oft eitthvað á Skype og tala við mömmu og þau. Það var alveg þægilegt að 
hafa það. Og bara geta skoðað Facebook, allt sem var að gerast heima. Maður var 
alveg að gera það þótt að maður var þarna úti. Ég veit ekki hvernig þetta var í 
gamla daga þegar fólk var að fara í svona, þegar það voru ekki símar. Bara senda 
bréf og eitthvað (KÖB 8, 2014). 

 

Það er hægt að fylgjast með nær öllu sem gerist í dag með hjálp snjalltækja og Netsins. 

Samskipti fara þar einnig fram svo auðvelt er að láta vita af sér og athuga hvernig lífið 

er heima fyrir. Eins og Hildigunnur sagði þá þurfti aðeins að ýta á einn takka svo ekki 

var þörf á neinu meðferðis sem minnti á heimaslóðir: „Nei ekkert svona sem minnti 

mig á heima. Svo er þetta náttúrlega einhvern veginn inni á Facebook eða, þetta er svo 

auðvelt. Á Skype eða eitthvað“ (KÖB 7, 2014). Ferðalífið virðist hafa tekið miklum 

breytingum sem eru ekki alltaf til góðs, eins og til dæmis minni samskipti við 

ferðafélagana. Góði þátturinn í breytingunum er að það fer minna fyrir hlutunum sem 

eru meðferðis og um leið er sífellt hægt að láta vita af sér. 

Síðan er það hinn vinkillinn á tækniþróuninni það að þurfa sífellt að láta vita af 

sér. Áður fyrr var ekkert athugavert við það að heyra ekki í einhverjum í örfáa daga. 

Hildigunnur ferðaðist til eyju við Hondúras þar sem rigndi það mikið að allt 

netsamband lá niðri í nokkra daga. Foreldrar hennar höfðu miklar áhyggjur af henni á 

þessum tímapunkti: 

 
Svo þegar það kemur [Internetið] eru sjö eða átta e-mail frá mömmu og pabba og 
Facebook message bara „hvar ertu? Við höfum ekkert heyrt í þér“. Og mér fannst 
það bara geðveikt næs […] Þetta var fyrsta skiptið sem ég var bara vó sjitt ég þarf 
að láta vita. Pabbi bara „ég vil fá lífsmark frá þér allavega einu sinni á dag“. Þú 
veist, ég bara nei pabbi það er ekkert að fara gerast. Ég lét þau alveg vita ef ég var 
að fara eitthvað sem var ekki mikið Internet. Bara hey ég er að fara þangað í tíu 
daga, þú veist ekki mikið Internet bara svo þið vitið það (KÖB 7, 2014). 

 

Þróunin virðist vera orðin sú að við viljum sífellt eiga í samskiptum og vita hvort af 

öðru. Aðeins það að foreldrar Hildigunnar heyrðu ekki í henni í fjóra til fimm daga gerði 

þá skelkaða, enda var hún nánast alltaf tengd Netinu svo auðvelt var að ná í hana. 

Tæknin og Netið hafa vissulega áhrif á daglegt líf okkar og ekki síður áhrif á 

ferðalög okkar og frítíma. Það má nota snjalltæki til margs góðs eins og við lestur, 

hlusta á tónlist og hjálpa okkur að finna það sem við leitum að til dæmis gistingu, 

matsölustaði og flugmiða. Tæknin aðstoðar okkur ekki síst í samskiptum en gerir okkur 

um leið hrædd um náungann. Félagsfræðingurinn Zygmunt Bauman (2003:59) segir að 

nálægð mannsins sé nú í hliðstæðum veruleika hins rafræna heims, þar sem fólk getur 

verið náið þrátt fyrir að langt sé á milli þeirra í raunveruleikanum eða haft lítil tengsl 

við þá sem standa því næst. Orð Bauman eru í samræmi við það sem Macluhan 

(1964:90) segir um að tæknin sé framlenging á líkama okkar. Það þýðir að staðsetning 

fólks skiptir ekki máli þar sem vegalengdir eru ekki til í hinum stafræna heimi. Hér er 

hálfgerð firring í gangi sem á sér stað í hnattrænum heimi Netsins þar sem allt verður 

svo miklu nær okkur en það er í raun og veru. Það er sífellt verið að fylgjast með.  

Niðurstöður 

Í þessari rannsókn hefur verið farið yfir efnismenningu bakpokans hjá 

bakpokaferðalöngum. Hvað það er sem bakpokinn geymir, hvers vegna þeir hlutir urðu 

fyrir valinu og hvert notagildi þeirra var eru allt hugleiðingar rannsóknarinnar. Það voru 

fjórir meginþættir sem virtust sífellt koma upp og spiluðu stærsta hlutverkið í lífi 

ferðalangsins. Það var hreinlætisvörur, fatnaður, minjagripir og tæki. Ég komst að því 

að þessir hlutir höfðu mismunandi tilgang og þýðingu fyrir viðmælendur mína. 

Einn mikilvægasti hluturinn utan um alla þessa efnislegu hluti er bakpokinn. 

Bakpokinn einkennir einstaklinginn sem segir til um hvers konar ferðalangur er á 

ferðinni. Mikilvægt er að hafa góðan bakpoka og kunna að setja hann rétt á sig þar sem 

hann getur haft mikil áhrif á líkamsstöðu viðkomandi. Viðmælendur mínir sögðu frá því 

að það gæti verið þungt að bera slíkan grip á bakinu svo það ber að hafa í huga hvernig 

hann er staðsettur. Bakpokinn hefur því áhrif á þá líkamlega en einnig hefur hann 

tilfinningalegt gildi. Það að bakpokinn hafi ferðast með ferðalöngunum tengir þá við 

hann og það myndast væntumþykja í garð pokans. Ferðalangarnir voru þó flestir 

sammála um að hafa verið komnir með nóg af honum þegar heim var komið, enda 

búnir að lifa í bakpokanum í nokkra mánuði. Tilfinningin og væntumþykjan var samt 

alltaf til staðar þar sem bakpokinn hafði upplifað ferðalagið með þeim. 

Eitt af því helsta sem kom reglulega fram í viðtölunum var plássið sem 

viðmælendurnir höfðu í bakpokanum. Það var mikilvægt að taka rétt magn af öllu með 

því óþarfa hlutir fengu fljótt að fjúka úr bakpokanum. Um leið var verið að huga að 

þyngslunum sem ferðalangarnir báru á bakinu sem gat haft áhrif á líkamsstöðu þeirra 

eins og áður hefur komið fram.  

Hreinlæti var mikilvægt fyrir viðmælendur mína, enda allir búsettir í hinum 

vestræna heimi þar sem því er trúað að óhreinindi séu okkur ekki holl og það sé 

mikilvægt að fjarlægja þau. Við viljum ekki lykta illa né líta út fyrir að vera óhrein því 

notum við vörur sem hjálpa okkur að halda persónutöfrum okkar. Handklæði, sjampó, 

rakakrem og tannbursti voru hreinlætisvörur sem allir viðmælendur mínir geymdu í 

bakpoka sínum. Til þess að halda sér enn hreinni þá þurfti að þrífa fötin sem 

viðmælendurnir höfðu meðferðis. Það samræmist vestrænum stöðlum um hreinlæti og 

þeim menningarmun sem er á milli ferðalanganna og landanna sem þeir fóru til.  

Hugmyndirnar um þær ókunnugu slóðir sem viðmælendurnir fóru til voru litaðar 

af því að þar væri ekki jafmikið hreinlæti og þeir ættu að venjast. Því voru notaðar 

ýmsar leiðir til þess að koma í veg fyrir óhreinindin eins og spritt, klósettpappír og 

ábreiður. Ferðalangarnir töluðu um að þeir vissu oft ekki út í hvað þeir væru að fara 

svo það væri betra að hafa allan varann á. Óvissan um öll óhreinindin hafði áhrif á 

margar athafnir þeirra sem er vissulega tengt menningunni. Mikilvægi hreinlætis var 

viðmælendunum því ofarlega í huga. 

Bakpoki viðmælenda minna einkenndist aðallega af fatnaði sem sagði til um hver 

þeir voru. Mikilvægasti þátturinn í vali á fatnaði var að þau þurftu að vera þægileg þar 

sem ferðalangarnir voru mikið á hreyfingu og á ferðalagi. Einnig var notagildi fatanna 

mikilvægt, en þar sem það var ekki hægt að taka mikinn fatnað með sér sökum 

plássleysis var gott að fötin gætu þjónað fleiri en einum tilgangi. Ef eitthvað af fötunum 

var hætt að þjóna notagildi sínu enduðu þær flíkur oftast í ruslinu. Þá voru aðrar nýjar 

flíkur keyptar í staðinn sem urðu um leið ákveðin minning um þann stað sem 

viðmælendurnir voru á. Peysur úr lamaull sem héldu þeim hita í Perú og hlýrabolir 

merktir bjórtegundum frá Tælandi voru á meðal þess sem bættist í pokann og sögðu 

um leið ákveðna sögu ferðalangsins. Úr minningum sem föt yfir í ákveðna minjagripi. 

Allir viðmælendurnir keyptu sér einhvern minjagrip á ferðum sínum, sem voru 

oftast fyrirferðalitlir eða höfðu eitthvert notagildi í ferðinni. Þess vegna urðu fötin oft 

að minjagripum, þá var hægt að nota hann um leið og fötin sögðu til um hvar 

ferðalangurinn hafði verið. Væntumþykja myndaðist við fatnaðinn og hann minnti 

viðmælendurna á þær góðu stundir sem þeir höfðu átt í ferðalagi sínu. Við það tengdu 

ferðalangarnir ánægju með að hafa burðast með þennan aukafarangur alla þessa 

vegalengd því hluturinn átti sína sögu sem minnti þá stöðugt á upplifun þeirra.  

Margar góðar minningar voru í formi ljósmynda sem viðmælendurnir tóku ýmist 

á myndavélar eða snjallsímann sinn. Þeim fannst mikilvægt að taka myndir sem þeir 

skoða enn nokkrum árum síðar. Minningarnar verða þá ljóslifandi í hugum þeirra sem 

býr til bros á vör.  

Myndirnar færa okkur yfir í síðasta þátt bakpokans, sem er tæknin. Miklu áhrif 

tækninnar er nýtilkomin þrátt fyrir að hún hafi alltaf verið til staðar. Í dag er notkun 

hennar mikil og fylgir bakpokaferðalanginum nánast hvert einasta fótspor í formi 

snjallsímans. Tæknin er notuð til þess að tengjast umheiminum þar sem ferðalangurinn 

getur deilt upplifun sinni með vinum og vandamönnum og sótt þær upplýsingar sem 

hann sækist eftir. Með því verður ferðalagið ef til vill ekki jafn framandi og það var áður 

þar sem þeir nota tækin sín til þess að rata og segja frá áhugaverðum stöðum.  

Snjallsíminn varð sá hlutur sem veitti þeim hvað mesta afþreyingu í formi 

tölvuleikja, netnotkunar eða samskipta. Það var einrómur ferðalanganna að farsíminn 

væri persónulegasti hluturinn sem viðmælendur mínir höfðu meðferðis. Síminn geymir 

orðið mikilvægar upplýsingar og er tenging ferðalanganna heim. Um leið vilja fjölskylda 

og vinir fá að heyra oftar í þeim vegna þess hve auðvelt það er orðið. 

Það má með sanni segja að bakpokinn geymi ólíka hluti sem hver þjónar 

mikilvægu hlutverki fyrir ferðalanginn. Ég sem fyrrverandi bakpokaferðalangur gat séð 

sjálfa mig í svörum viðmælenda minna og var sammála þeim í mörgu. Það sem kom 

mér hins vegar mest á óvart var hversu mikil áhrif tæknin er farin að hafa á líf 

bakpokaferðalangsins. Um leið fannst mér það hálfsorglegt að heyra um þessa þróun 

þar sem fólk nær líklegast ekki eins góðum tengslum við aðra ferðalanga og lendir ekki í 

sömu óvissu og getur skapast á ferðalögum. Um leið er þróunin góð þar sem hún getur 

hjálpað við ýmislegt á ferðalaginu og auðveldað margt. Það er því ljóst að nýir hlutir 

eiga eftir að endurspegla bakpokaferðalög næstu ára en þó tel ég að þessir fjórir þættir 

eigi eftir að spila stórt hlutverk næstu árin.  

Viðauki 1 

 

Nafn: 

Aldur: 

1. Til hvaða landa ferðu og hvað stendur ferðin lengi? 

2. Hverju pakkaðir þú niður í bakpokann? 

3. Ertu með einhverjar hreinlætisvörur? Hverjar og hvers vegna? Ef ekki hvers 

vegna ekki? 

4. Ertu með einhverja afþreyingu með þér? Hverja og hvers vegna? Ef ekki hvers 

vegna ekki? 

5. Ertu með eitthvað sem minnir þig á „heima“? Hvað og hvers vegna? Ef ekki 

hvers vegna ekki? 

6. Hefur þú keypt einhverja minjagripi á leiðinni? Hvaða og hvers vegna þennan 

tiltekna hlut? Ef ekki hvers vegna ekki? 

 

 

 


